
Ekuke Ezali Moké

 Matondi, Ndeko Neville. Matondi. Ezali mpenza esengo
kozonga na Ndako ya Nkolo. Nasepelaka ntango nyonso

kozónga na tabernacle, atá soki nakei wapi. Ezali na eloko moko
oyo esalaka ete nasepelaka kozonga na mwa esika oyo. Ezali
mpenza, oh, na…Yango ezali losambo na ngai ya liboso pe
bobele semoko oyo ngai nazálámokéngeli. Pe ezali bobele esengo
kozonga awa lisusu. Pe nandimaka ete na ntongo monene wana,
na ntango moi eboyi kongala pe minzoto ebombi polé na yango,
nandimaka ete bayiké oyo bazali na tabernacle oyo bakozala
kuna na mokolo wana, baoyo basukolami na Makila ya Mwana-
mpaté. Nazalí kozela ntango yango.

2 Kaka ntango nazali kokota ya bíro, nakutani na Ndeko
mwasi Arganbright kuna na sima. Pe azalaki koyebisa ngai
ete ezali na bato mosusu awa oyo bazalaki na liyangani ya
Kingstone, oyo bazalaki kuna na ntango yango, pe na…ba…
esengo mpenza kozala na bango awa lokola litatolí. Na bisika
bazalí, soki bakosepela kotómbola maboko, baoyo bazalaki na
liyangani ya Kingstone na Jamaïque. Kaka, iyo, kuna na suka.
Malamu, ezalí malamu.

3 Namoni carte postale ya Oral. Nabanzi bosílí kopesa liyebisi
na ntina ya mayangani na ye. Nayebaki yango te kino, ba-date,
kino lobi eleki. Nakanisi ezobanda mokolo ya motoba, boye te?
Kobanda mokolo ya motoba kino mokolo ya zomi na mitano,
Ndeko Roberts na Louisville. Sikáwa, bókende koyoka ye. Ndeko
Roberts azalí mo—moninga na ngai ya motema, pe mosali ya
Klisto ya soló-soló. Pe nandimi solo ete bokosepela na mateya
na ye, na mpokwa moko moko. Pe…ye, ntango akobondela
mpo na babeli, na—nandimi solo ete bokomona Nzambe kosala,
mpo azalí mobundi monéne ya kondima, ye Ndeko Roberts, mpe
moto oyo Nzambe azalí kosalela na nguya. Pe lotómo na ye ekólí
longwa na…

4 Nakanisi lisusu ntango nakutanáká na Ndeko Roberts mpo
na mbala ya liboso, azalaki na mwa hema moko ya kala mpenza
kuna na St. Louis, naMissouri, pe ngai nazalákí…te, na Kansas
City, naMissouri. Pe ngai nazalaki naKansas City, na Kansas, na
auditoriummoko. Afandaki na kiti ya liboso. Nsima ya liyangani
kosila, tokendeki na sima mpe tozalaki kosolola. Bakutanisaki
ngai na ye. Azalí leki epai na ngai; Oral alekisi mibu ntukuminei
kala mingi te. Na bóngó alobaki: “Okanisí ete Nzambe akoyoka
libondeli na ngai mpo na babeli?”

Nalobaki: “Ndeko, Akoyoka libondeli ya moto nyoso oyo
akobondela.” Ee, abandaki, pe alobaki: “Ngai wana nakei!”

5 Pe azalí moto ya mayele mingi, atángá kelasi ya minene,
mibu minei ya psychologie, pe na ntembe te azalí—azalí moto
ya mayele mingi. Pe sikáwa akómi na esika oyo esali ete azala
na etongá ya bapési toli zingazinga na ye, pe bongo na bongo,
na lolenge ete, ntango ye akoloba, a—amíléngélàkà malamu
mpenza. Pe bokosepela na yempenza, nandimi solo.
6 Na boye sikáwa nakolinga kolobela mwa moke na ntina
na likambo oyo Nkolo na biso asalákí na mwa liyangani na
biso moke na Jamaïque pe na Porto Rico. Ezalákí likambo ya
kokamwa kokende na ngai kuna, mpamba te ba-mbela eyákí
ebelé. Ndenge Leo awa ayebi, ete telephone…Na mpóso moko,
ba-mbela eutaka bisíká nkama na nkama mpo na mayangani.
Kasi ata bongo nalingaka komiyóka ete nakambami kokende
esika nakei, nalingaka bongo. Soki nakei mpo moto moko nde
abéngísi ngai, boye naye nde na nkombo ya lingomba yango
to ebongiseli yango. Soki nakokende mpo Ndeko Neville nde
alobakí esengeli ete nakende, ekosengela nakende na nkombo
ya Ndeko Neville. Kasi nasepelaka kokende ntango Yesu nde
atindi, mpo okoka kokende naNkombo naNkolo Yesu, kokutana
na bato.
7 Boye nalalakí na mbeto, mpe nazalaki ya kolemba mwa
moké. Lobwákú oyo, ata ndéle, ekosenga nátika lobwákú oyo,
mpo epésaka ngai mpasi mingi na mongongo kino ete ekomaka
na esika oyo nakokaka koikela yango mpiko te. Nakoki kokende
mobembo mpe kozonga…Toyaki mokolo mosusu wana, ngai
ná Leo, na ntáká ya kilometre ntuku motoba na mitano, sima
na biso kouta na mokili ya ba mai ebelé na Floride, mongóngó
na ngai efungwamákí malamu mpenza, kasi na ntaka ya ba-
kilometre ntuku motoba na mitano mpo na kokota Louisville,
ekangamákí lisusu. Ndeko Banks Wood asengelaki kozala awa,
na esika moko boye, na ntongo oyo. Mokolo wana kuna na kouta
na biso na Kingstone pe—pe Porto Rico, epai mongóngó na ngai
ezalaki ya kobonga be; pe nakitaki na mpépo, ezalaki kaka
malamu; kasi kaka liboso tókoma na Jeffersonville, ekangamaki
lisusu. Bomoni, ezalí lobwákú oyo awa. Ezalí ba-microbe na
kati ya mopepe, to ezalí Nzambe, moko to mosúsu, koluka
komema ngai mosika. Boye, ná—nákososola yango te. Nabóndélá
pe naséngá mbala na mbala.
8 Kasi, atako bongo, nautákí kolamuka, ezalákí pene ya
ngonga ya misato na ntongo. Pe mwasi na ngai ná mwana na
ngai ya moké ya mobali bazalákí kolála. Bongo nalamukaki
na mopanzi ya mbeto, mpe namonákí motango ya bato ebelé
mpenza bazalaki ya koyangana na esika moko ya monéne, mpe
nalobaki na Billy Paul: “Kende kuna pe kaboléla bato wana ba-
carte ya mabondeli.”
9 Pe alobákí: “Malamu, papa.” Sima na mwa miníti moké
azongaki, mpe alobaki: “Mwaye ya kokabolela bato yango ba-

carte ya mabondeli ezalí te.” Alobaki: “Omoni mobali oyo
atelemi awa?”

Nalobákí: “Iyo.”
10 Alobákí: “Azalákí awa, pe nalobákí: ‘Bato nyonso oyo
balingi kozua carte ya mabondeli, botombola maboko.’” Pe
alobákí: “Nakendeki kopesa ye carte ya mabondeli, kasi
akendeki esika mosúsu. Na sima, nakendeki kuna, kasi akomákí
na esika mosúsu. Sikáwa tala ye oyo azongi ngámbo oyo.”
Alobákí: “Nazokóka ata kopesa carte yamabondelimoko te.”
11 Nalobákí: “Malamu, Billy, okozala na ntina ya kokabola ba-
carte ya mabondeli te, mpo ezalí na esika monéne mpenza awa
na lolenge ete moto nyonso akokí…” Ba-carte ya mabondeli
ezali mpo mobulu ésalema te…bomoni, mpe mpo na kobatela
bango kati na molongo. Nalobákí: “Oh, nazalí na makoki ya
koyamba bato nyonso oyo bazalí kuna, kaka baoyo bazali kati na
etando oyo nazali na yango, bongo kotia bango na molongo mpe
kobondela mpo na bango moko moko.”
12 Pe alobákí: “Malamu.” Pe abalukákí na ngámbo ya mobali
pe akendeki mosika na ngai. Bongo nabalukákí na ngámbo
oyo, wana ye azalákí kokende na ngámbo wana, mpe nazalákí
kotala ye.
13 Pe nayokaki Mongongo moko kouta na Likolo, pe elobaki:
“Kasi na mbala oyo Nakobanda kotómbola yo.” Bongo natalákí,
mpe namóná naino eboke ya bato ebelé bongo te, bazalaki kouta
bipai na bipai.
14 Pe nkombo ya Ndeko Roberts ebengamákí, elobaki: “Sikáwa
Ndeko Oral Roberts azalí koya kotala yo.”

Pe nalobaki: “NakopesaNdekoRobertsmbote ndenge nini?”
Elobákí: “Kaka ndenge ye akopesa yombote.”

15 Na bongo, namonaki Ndeko Roberts koya na kazáka ya
moindo na nzoto, ná mwa ekoti lokola oyo Bing Crosby alátaka,
oyo etombwamá moké na pembeni pe eténgámá, mwa ekoti ya
moyindo. Pe nazalaki neti ya kotelema, pe atombolákí miso na
ye pe alobákí: “Mbote, Ndeko Branham.”

Pe nalobákí: “Mbote, Ndeko Roberts,” napesákí ye mbote
ya loboko.

Alobákí: “Ozalí na bato ebelé mpenza.”
16 Nalobaki: “Bato ebelé mpenza, Ndeko Roberts.” Abalukaki
pe akendekí ndenge moko Billy pe akendákí, na ngambo ya
mobali.
17 Pe namilobelaki: “Nakoloba na bango uta na esika nini?”
Namekaki na bisika nyonso mpo nazwa esika moko mpo na
koloba. Nazalaki na esika moko boye, lokola na nse, na lolenge
ete nazaláki kokoka komona esika ya ko—koloba ba bango kouta
na wana.

Pemotomoko alobaki: “Malamu, yaka awa.”
18 Nalobaki: “Ee, okoki komona malamu koleka na esika
wana.” Pe nabandákí kokatisa kokende na esika yango. Na
bongo namikaniselákí likambo oyo, nalobákí: “Likambo ya
motuya oyo nasengeli kosala ezalí ete nákóba komikitisa na
motema na ngai, liboso naNzambe pe bana na Ye.”
19 Pe nabimákí na emononeli yango. Bongo nakanisákí: “Elingi
koloba nini? Mbalamosúsu elingí koloba tokozalampenza na…
To eko—ekosalema na esika nini?” Bomoni, mbala misusu, kati
na bimónoneli, Akoyebisa yo te esika nini, A—Akoloba kaka pe
yo…Ezalí lokola na lisese. Pe nandimi mpenza ete bino baoyo
botángakà Biblia bozalí kososola yango.
20 Na sima, nakotaki na chambre ya ngambo ya liboso pe
nafandaki mwa moké, ezalákí pene na ngonga ya misato na
ndambo to ya minei ya ntongo. Nakomaki koyoka mpongi
makasi. Nazóngákí pe nalalákí, pe nalotákí ndoto moko, ezalákí
ndoto moko ya ndenge mosúsu mpenza. Mingi kati na bino
boyebi moko ya bandeko oyo babongisakà mayanganí, Jack
Moore. Ndeko JackMoore, nayebi ye elekímibu ebelé. Namonákí
lokola nabimákí ná mwana na ye ya mwasi, mwana mwasi moko
ya mibu penepepe zomi na nsambo, nasimbaki ye na lobóko,
pe komatisa ye likoló ya ngomba, Jackie moké. Ee, nayéba ye
utá ntango azalakí naino mwa bebé moké ya komela mabéle. Pe
nazalákí komatisa ye na likoló ya ngomba, pe namatákí ntaka ya
makatanelo misato ya engumba, wana nákokámbáká ye mwana
mwasi yango. Tokómákí na nse ya nzete moko ya monéne, bongo
afandákí. Pe lokola bilenge basi mingi ya lelo balátaka, ba-
jupe moko evimba-vimba, boyebi, ye pe alatákí jupe moko ya
ndenge wana. Pe akamatákí mwa jupe yango, pe asalákí lokola
kopanza yango moké bongo afandákí. Pe lokola momeseno ya
bilenge ezalaka kotálana na miso, akangákí maboko na ye boye
pe abandaki kotala na mapatá. Ee, Jackie azalí mwana mwasi
moko malamu, kasi azalí na monoko monéne mpenza pe miso
minéne mpenza, ná suki mwa motané, azali na ye kitoko mingi
te, kasi azalí elengemwasi ya solo-solo. Pe nazalaki komonamiso
ye minene wana akotalákámapatá, na ndenge pemapatá ezalákí
komonisama na kati ya miso na ye.
21 Ee, nakendákí mosika na ye na ntaka ya metre penepene
moko na ndambo, pe nalalákí toloba boye na mopanzi, pe
nazuákí litíti moko, natiákí yango na monoko, bongo nabandákí
kotáfuna lititi yango. Pe nabandákí kokanisa: “Nazalí kosala
nini awa? Ee, ngai mobange boye, ná elengé mwana mwasi
oyo. Ee,” nalobákí: “nabálá pe nazalí na bana ebelé. Nazalí na
likambo ya kosala awa te ná elenge mwasi oyo.”
22 Pe nabandákí kotelema. Pe, ntango natelemaki, Mongóngó
moko eútákí na nzete, pe elobákí: “Oyo ezalí mpo na elembo pe
mpo na ntina moko.”

23 Pe nalamukákí, pe etikalákí moké nágánga, ndo—ndoto
moko mabé. Nakanisákí: “Oh, nazali komituna soki nakozónga
sima to likambomoko ekokómela ngai?” Ee, namilobelákí: “Soki
nameki nasosola yango namakanisi na ngai moko, nakomikotisa
na mobulu mpenza, boye nakotálela kaka Nzambe.” Pe
nabandákí kobondela. Nalobákí: “Nkolo, ndoto yango ezalí na
likambo na emononeli wana nazuákí na ebandeli ya butú, to
yango elingi koloba nini?”
24 Sima na ngai kozela mwa moké, mbala mosúsu ngonga
mobimba (Mwasi na ngai asilákí kolamuka pe abongisákí bilei
ya ntongo.), bongo Mongóngó wana eyákí lisusu pe elobákí:
“Kende naKingston, pe ekoyebisamela yo kuna nini kosala.”
25 Boye, nakendeki mbala moko na Kingston. Pe ba—bayebákí
na mokolo ya minei ete nakozala kuna na mokolo ya mitano
na sima ya nzánga. Yango nde liyebisi nyonso oyo tozalaki na
yango. Nazalakà mpenza makasi te na ko…?…to komeka
koyeba mitango ya bato, mpo mbala mingi nalekisaka ndelo.
Kasi na mpokwa ya liboso, nakoki koloba tozalákí na bato
penepene nkoto, oh, penepene nkóto moko na nkama mibale,
kuna, mpo eyebanákí kakamokolo mokompamba. Pe namokolo
oyo elandákí, babandáki kotinda bakími mbángu kokende na
ntaka ya kilometre motóbá na ndambo, moko akokóba na
esika ya mosusu, tééé na likoló ya bangomba. Mokími mbangu
moko akopota mbangu ngonga minei, na sima akotikela mokimi
mbangu mosúsu ákoba kino tééé likoló ya ngomba. Pe na
mpokwa ya mibale bazalákí penepene na nkóto mitano. Pe na
mpokwa ya misato elobamaki ete bato bakomákí penepene na
nkóto zomi na mitano, ntango mosúsu pe nkóto ntukúmibalé. Pe
bato nkóto na nkóto bayákí epai na Nkolo.
26 Pe emononeli yango ezalákí, lingomba moke yango, mwana
mwasi yango azalákí mongondo, se mwana moké, pe yango
ezalákí kotálisa bongondo ya lingomba. Pe makatanelo misato
likoló na ngomba, ezalaki mikolo misato oyo nasengelákí koteya.
Na komemaka mwa lingomba mongondo yango, na nzela ya
mosala na ngai ya koteya, longwa na esika ezalákí, tééé na likoló
mpenza kati namakambo yaNzambe, kino ete éningisaki esanga
wana mobimba.
27 Pe, oh, bateyi ná pe bato ya nzinga-nzinga, bazalákí kolela,
kobondela pe kosenga mpenza bakonzi ya engumba yango: “Ata
mpokwa moko lisusu to mibale.”
28 Tolongwákí wana pe tokendeki na Porto Rico. Kuna
toyambamákí na elonga monéne mpenza, pe bato nkóto na
nkóto batondákí na nzela, na lolenge ete balobi ezalaki milimo
ya motuya penepene na nkoto ntuku minei oyo eyákí epai na
Nkolo Yesu. Pe na ntango tolingaki kokende, nabanzi na…
Nakoloba likambo oyo na losambo na ngai moko, kasi nakokaki
kosala yango kuna na liboso ya bato nionso te, epai oyo bato na

biso moko bazalí te, mpo ekoki kososolama mabe. Kasi nazalí
na nkombo ya zúzi yango awa na mwa lokasa, oyo apesákí
discours na ntango tozalaki kolongwa, yango oyo awa, ye ná bato
basalaka na ye.
29 Pe na…A—alobákí: “Topesamelamaki lokumu na esanga
oyo ya koyamba bateyi ndengé na ndenge.” Alobákí: “Ntango
M. Billy Graham, auti kotika esanga kala mingi te,” pe
alobákí: “Tozalaki na li—liyangani moko ya nkembo mpenza,”
alobákí: “kasi Billy Graham amemelákí biso bobele Nsango-
malamu moko oyo toyóká mbala na mbala.” Alobákí: “Na sima
topesamákí lokumu ya koyambaM. Roberts na esanga,” alobákí:
“pe M. Roberts apesákí biso mikolo misato ya mayangani
minéne. Kasi,” alobákí: “mbongo ebimákí mingi koleka mpo na
hotel,” alobákí: “atikákí nyongo ya dollar nkóto ntuku misato na
mitano mpo na mpokwa misato, ya kofuta hotel.” Alobákí: “Na
sima M. Osborn alekákí awa, oyo azalí mosali monéne ya Klisto.
Kasi,” alobákí: “ntango M. Osborn akendeki, kolemba ekotaki,”
alobákí: “emonanákí lokola nyonso ekendákí.”
30 “Kasi,” alobákí: “tomoni na liyangani oyo ete bato
bazalaki mpenza mingi te na etumbelo mpo Ndeko Branham
ábondela mpo na bango. Kasi,” alobákí: “Sima ya mayangani
kosila, tozalákí kotondisa mituka ya minéne na bakíti ya
kala, mángénda, pe bilóko ya ndenge na ndenge, kouta na
eyanganelo.” Alobákí: “Ezalákí moto te na mbala oyo, Nzambe
nde ayákí epai na biso,” alobákí.
31 Nalobákí: “Bózéla mabondeli na ngai te; kasi mabondeli na
bino nde kuna, bótiélana maboko bamoko pe bamosúsu.” Pe
bazalákí komema ntango mosúsu bato zomi na mibale to ntuku
mibale na etumbelo, pe, na ntango lisosoli ya makanisi ezalaki
kokita, bato bazalaki se kogánga. Tofandákí na hotel ya ntalo
mingi te, tofutaki na mbongo na biso moko banzela pe biloko
nyonso, biso moko.
32 Bino nde bosungaki mpo na kosala yango, bino moko,
na bamoko na zomi oyo botindelakà ngai. Yango nde esalaki
yango. Pe nalingi bóyeba ete, na nyonso oyo wana, eteni ya
likambo yango ezali nde na bino. Pe na mokolo monéne ya
nkembo oyo ezalí koyà, Nzambe akofuta bino yango. Bomoni,
botindamákí te…
33 Soki moto ye moko akei pe asalí likambo moko boye, na
sima, bomoni, ntango moto yango akeyi, bato bakokanisa: “Oyo
kosundolamampenza, Nzambe atiki biso.” Nzambe atíkaka bino
te. Azalaka na bino ntango nyonso. Bomoni, bino pe bozalí kati
na likambo yango, lokola moto nyonso. Nzambe akoki kosalela
moto moko mpo na mosala moko boye ya koteya, kasi elingi
koloba te ete moto yango azali na makoki moko ya libanda na
momesano epai na Nzambe. Ezalí nde kondima na yo moko epai
na Nzambe.

34 Pe bazalákí kokende kuna na mwa bapusupúsu, bazalákí
kozua bapiné ya bapusupúsu ya babebé, pe—pe batii yango
libaya, balalisí bato likoló na yango pe bamemí bango na kati.
Pe ntango liyangani esilaki, ete banzela nyonso etikalaki polele,
bazalaki koleka elongo na bawagompo na kolokotamwamakálo
na baki ya kala, na mángénda pe, bakitikwála ná bambeto, nà
bisíka oyo bato bautaki koleka pe kosundola yango, mpo Bozalí
ya Nzambe ezalakí wana. Yango nde oyo tolingi komona. Moto
azali na kati ya likambo yango te, Nzambe nde azali kosala.
35 Na bozongi awa, ezali kaka mpo na kosunga na ntongo
oyo, nakoloba na mwa miniti moke. Pe nasengákí na bandeko
babimisa bande oyo te. Mikolo misato, namekaki mpenza
kokanisa: “Nakolobela likambo nini?” Pe na ntongo oyo, liboso
nabima, nayokákí na motema na ngai kokebisama moko ya
makasi mpenza na ntina na lingomba. Pe nayebisákí bango:
“Bósala bande, kasi bóbimisa yango tempo étekama.”
36 Kasi liboso tósala yango, nakosepela kopesa bino mwa
litatoli moko, mpo ékoka kosala bino malamu. Esalákí ngai
malamu. Tosalákí mobembo moko ya mikolo misato mpo na
kolóba mbisi, Leo, Gene ná ngai moko, ná mwana na ngai
Billy Paul pe mwasi na ye, epai ya ndeko mokó ayákà awa
na tabernacle, aútakà na Georgie. Pe bamemákí biso na bisiká
moko ya mai-mai, sikoyo nayebi mpenza te esika yango ezalákí,
pembeni ya Okeechobee to eloko moko ya ndenge wana, nayebi
te nkombo nini ba-Indien ya Seminole bapésá yango. Kasi, ata
bongo, tokendeki mosika mpenza na káti.
37 Pe Ndeko oyo Evans, ndeko na ye ya mobali azalí mosumuki.
Pe azalí molóbi mbisi monéne, pe azongaki na bisika wana
ya mai-mai eleki mwa basanzá. Pe bazalí na oyo babéngakà
“serpent à sonnette”. Pe serpent à sonnette moko eswákí ye,
pe etikalákí moké ákufa. Lokolo na ye evímbákí, pe bamemákí
ye epai ya mingangà pe batúbákí ye batonga. Biloko wana
ebomaka. Pe lisusu bazalí na bitúpa ya mai ebélé kuna, etúpa
ya mai, moccasin, bangandó penepene ba-metre motoba na
ndambo.
38 Pe wana tozalákí kolóbà mbisi kuna, nakangákí monganza
moko ya monéne mpenza. Oh, ezalákí mpenza mokolo monéne
ya—ya kopema. Sikáwa, azalákí monéne mingi na lolenge ete
nazalákí kokoka kobimisa ye na mai te, pe asembolákí ndóbo
yango pe alekanaki, to amibimisaki. Tobomákí minganza ebele,
kilo pene ya ntuku motoba na mwambe ya minganza ya minéne.
Pe yango, misúsu ezalákí kilo ebele, kobanda ba-kilo mibale to
misato, misato na ndambo. Nakangaki moko ya monéne, kasi
akímákí.
39 Nabwakákí lisusu ndóbo, pe na—nakangákí mosúsu, ya ba-
kilo pene ya mibale na ndambo, to misato. Nazalákí na nzete
moko ya koloba ya molai, oyo ezalaki kosenga kosimba yango

likoló ya ba-nkasa ya fololo lísi. Pe Ndeko Evans azalákí na…
Topolákí nzoto mobimba likolo ya kotambola na kati ya mai,
mpamba te ezalí kaka bisika ya mai-na-mai. Pe alongolákí
sapato na ye pe agúmbákímakolo ya pataló na ye, pe afandaki na
mwa esika moko ekaúká, mpo bilamba na ye ékauka mwa moké.
Pe amonákí mbisi yango ya monéne kobaluka-baluka na kati ya
matíti, pe ngai nazalákí kokende ngambo mbisi yango ezalakí.
Alobákí: “Zela moké, Ndeko Branham, nakozuela yo ye.” Pe
akímákí mbangu kino na esika yango. Pe na tombolákí yango
likoló, kobanzaka ‘te mbisi yango ezaláki pene ekufa, elalákí
likoló ya ba fololo ba-lísi. Pe akímákí mbangu kolokota yango.
Pe, kaka ntango alokotákí yango, agángákí makasi mpenza, pe
azóngaki. Serpent a sonnette eswákí ye.

40 Totalákí esika yango, pemadusú yamíno ezalákí na lokolo na
ye na esika serpent á sonnette yango eswákí ye, pe ezalákí kosala
ye mpasi makasi kino pinzolí etondákí ye na miso. Alobákí,
azalakí koyoka lokola mikuwa na ye ya nzoto ezalí kokóma
paralysé. Pe tozalákí kuna, mosika na kati na bisika yango ya
mai-mai. Azali mobali monene soki esengi komema ye. Pe ntango
nyoka eswi yo, okobela makasi na mwa miniti moké na lolenge
ete okokomapene okufa. Leo pe azalakiwana. Bongo elokomoko
eyelákí ngai na likanisi: “Ozalí kaka Nzambe!” Pe wana azalákí
kosimba lokolo na ye pe kofinaka yango, na madusu mibale
wana ya minu ya nyoka na esika serpent a sonnette eswákí ye,
natiákímaboko na esika yango pe nalobákí: “Nkolo, ekomami na
Liloba na Yo: ‘Bakoniata mitó ya banyóka pe bankotó, pe elóko
ata moko te ekosala bango mabe.’” Pe bobele na ntango yango
mpenza, mpasi nyonso esilákí na lokolo na ye. Alatákí sapato na
ye pe alobákí mbisi mokolo mobimba.

41 Tozongaki na mpokwa wana pe abetákí lisolo yango,
balobákí: “Ekozalamalamu ókende epai yamonganga.”

42 Alobákí: “Soki Nzambe abatelí ngai teee sikoyo, Akobatela
ngai na oyo etikali.” Tolobákí mbisi mikolò misato, mpasi ata
moké kutu te.

43 Nzambe azalí se Nzambe. Akokisaka bilaká nyonso. Pe na
lotómo na ngaimobimba, yango ndembala ya liboso oyo nátikala
komóna Nzambe kobikisa moto baswi na nyoka, mpamba te
ezalákí nde mbala ya liboso oyo natikala kozua libaku ya
kobondela mpo na motó baswi na nyoka. Etalisi bino bobele ete
Akokisakà bilaká na Ye nyonso, pe Maloba na Ye ezalí malamu
pe solo. Amen.

44 Bóbósana te mayanganí ya mpokwa ya lelo pe ya mokolo
ya misato oyo ezalí koyá. Pe bóbóndela mpo na moto moko,
oyo asengeli mpenza na mabondeli sikáwa, ezali nde ngai. Pe,
bóbósana te, kókende na liyanganí ya Ndeko Roberts ntango
ekosalema na engumba, pe bópesa yembote ya tabernacle oyo.

45 Liboso tótánga Makomi, na—nakosepela tótelema mwa
moké. Pe, kozanga mizíki ebeta, tóyémba kaka eténi moko to
mibale ya loyembo ya losambo, oyo ya kala pe ya nkembo:
“Kondima Na Ngai Etomboli Miso Epai Na Yo.” Malamu, bino
nyonso bóyémba elongo na ngai sikoyo, boye tóyémba yango. Pe
bokanisa te ndenge bozalí koyemba, bóyemba yango kaka mpo
na lokumu na Nzambe. Okosepela kobanda loyembo yango mpo
na biso, Ndeko Neville?

Kondima na ngai etomboli miso epai na Yo,
Yo Mwana-mpate ya Kalvari,
Nzambe Mobikisi;
Sikáwa yoka ngai wana nazalí kobondela,
Longola kokweisama na ngai nyonso,
E tika ete banda lelo
Názala mobimba wa Yo!
Wana na bomoi nakotambola na nzela ya
molili,

Pe mawa ezingi ngai,
Yo zalá Mokambi na ngai;
Bongola molili ékoma pole,
Longola mawa, kobanga nyoso,
Kotika te nátangwa lisusu
Mosika na Yo.

46 Wana togumbi mitó na biso, nakosepela kotánga uta na
makomi ya búlee ya Biblia, Santu Matai, mokapo ya 7, milongo
ya 13 pe ya 14. Pe tika ete Nkolo ábakisa mapambolí na Ye ya
motuya wana tozalí kotánga Yango.

Bókóta na ekuke ya moke: mpamba te ekuke ya
monéne, pe nzela oyo efungwámá, yango nde ememaka
na libebi, pe bato oyo bakokóta kuna bazalí mingi:
Mpo ete ekuke oyo ya moke, pe nzela ya nkaka, yango

nde ememaka na bomoi, pe bato oyo bakomona yango
bazali moke.

47 Tóbondela. E Nzambe, Oyo asekwisákí Nkolo Yesu longwa
na kufa pe longwa na nkunda, pe atalísi biso Ye na ntongó oyo
lokola Mbeka ya bomoi, tobulísí lisusu bomoi na biso epai na Yo
na komikitisa, na likanisi ete Yo okokanisela biso mpenza. Wana
tozalákí naino basumuki, bakúfi káti na masumu pe na mabe,
Otindákí Mwana na Yo ya likinda, oyo asalemákí na lolenge ya
nzoto ya masumu, kokomambeka ya kolongola masumu na biso,
ete Ye oyo akweisámá te, wana akonyókwama mpo na baoyo
bakweisámi, ákoka kozongisa biso na bondeko elongo naYo.
48 Pe, E Nzambe, soki lisumu ezalí kati na biso na ntongo
oyo, eloko oyo ekoki kosála ete Molimo Mosantu ázánga makoki
ya komema Nsango ya Nzambe na mitema ya moko na moko
na biso, na komikitisa, tobondelí, ete Nkolo, Ólímbisa biso
mabe na biso. Pétólá biso na Makila ya Nkolo Yesu. Oyo…

Toyebi ete, na biso moko, tozalí mpamba, pe totatolí ete tozalí
mpamba. Kasi Yo ozalí mosantu, Ozalí solo, Ozalí boyéngebenì,
Ozalí Liziba mpenza ya mawa. Pe toyei na konguluma na
komikitisa kuna, lokola milimo ezalí koyámbola. Lokola litatoli
oyo euti kopesama, ya Jamaïque pe ya Porto Rico, epai oyo Osalí
misala minéne mpenza, E Nzambe, ezalí elembo ya boyei ya
Moyengebeni.
49 Ndenge Obikisákí Ndeko Evans na ngenge ya míno ya nyoka
wana, mpo azalákí mondimi, pe Maloba na Yo ezalaka ntango
nyonso solo. Sikáwa, Nkolo, kangola biso na míno ya liwa na
ntóngó oyo, na bisíká oyo moyini aswákí biso pe akotisákí biso
ngenge mabe. Tika ete nkisi na Yo oyo ebikisaka, na ntóngó
oyo, Nkolo, étóndisa milimo na biso meké pe épétola biso na
nyonso ezangi boyengebeni. Bikisa bokono ya banzóto yamosuni
oyo ebebisami na banguya ya monguna. Baoyo nyonso bazwamí
liboso na Bozali ya Nzambe, tika ete bábíkisama.
50 Lobela biso sikáwa na nzela ya Liloba na Yo oyo ekomámá,
Nkolo. Na kozanga koyeba nini ya koloba, kasi Yo nde Okopesa
yango. Pe Ókébisa biso, Nkolo, pe sala ete tómilengela mpo na
Boyei na Yo. Mpo tosengi oyo na Nkombo na Yesu pe na bolingo
mpo na Ye. Amen.
51 Nazalaka ntango nyonso na mwa retar, mpo nazalákí kozela.
Pe, nabanzi, Ecodim ebimí. Kasi eloko moko boye esalaka ete,
ntango nazóngakà awa namonàkà lokola nazalí na ngonga ebele
mpenza. Boyebi, tozalakamakambo nokinoki koleka, ata ndenge
nini. Boye, tokondimela kaka Nzambe.
52 Nkolo na biso azalákí kopesa likébisi makasi oyo na bato ya
ekeke na Ye, bato oyo bazalákí basámbeli minéne. Pe Alobákí:
“Ekuké ezalí moke, pe nzela ezalí na nkáká, oyo émemakà na
Bomoi, pe bato bazali moke oyo bakomona Yango.” Sikáwa,
ezalákí te mpo bango bazalákí basámbeli te. Bazalákí basámbeli
minéne mpenza. Pe lokola batiákí elikya na bango na lingomba,
na bindimeli moko boye pe na ba-denomination, pe lokola
bandimelákí Nzambe (kino na bosanda moko boye), bango
bakanisákí ete nyonso ezalákí malamu. Kasi Ye azalákí koyebisa
bango ete bato moké nde bakokota.
53 Pe nazalí komituna na ntóngó oyo soki nakokí te kókókanisa
ekeke wana na ekeke oyo. Bomoni, ezalákí na suka ya eleko ya
Bayuda, pe Azalákí koloba na ntina ya bato ndenge na ndenge
pe suka ndenge na ndenge ya bikeke ya ndenge na ndenge, pe
Azalákí koyebisa bango ete kaka likambo oyo esálémáká na
bileko eleká liboso ezalákí lisusu kosalema liboso na bango. Kasi
bazangaki kososola yango. Pe tótála mwa makambo yango oyo
Ye azalaki kolobela.
54 Bango, mpo na ndakisa, bazalákí kondima te ete Nzambe
azalákí na kati ya Moto yango. Yango nde ezalaki epekiselo
ya monéne koleka oyo bango basengelákí kolónga, ezalákí ete

ndenge nini Ye oyo azalákí Moto kasi Amikómisaki Nzambe.
Bazalaki kokoka komona te ndenge nini Nzambe akokákí
kofanda kati na nzoto ya moto. Pe na bileko nyonso, na bantángo
nyonso, Nzambe ntango nyonso afándakà kati na moto. Moto
azalí mosaleli ya Nzambe. Na ekeke nyonso, Nzambe alobelàkà
bato na Ye na nzela na bibebú ya moto. Aponakà ntango nyonso
motomoko to elokomoko oyo Ye akoki kosalela.
55 Pe Apesaki ndakisa, ya Abraham, lokola ezalaki libaku epai
na bango. Alobákí, Ayebisákí bango: “Soki bozali komibenga
‘bana ya Abraham’, Abraham ‘tata’ na bino, amonákí mokolo
na Ngai pe asepelákí komona yango. Abraham, mosakoli.” Pe
na ntembe te Yesu azalákí kolobela bango ete Asilákí kotálisa
bango polele ete Ye azalakiMasiya,mpamba te elembo yaMasiya
ezalákí kolanda Ye. Pe ezalaka bongo na bikeke nyonso, ete,
elembo ya Masiya. Kasi atako bongo Ye Ámikómisa Nzambe,
Masiya Ye moko, yango ebetisaki bango libaku. Bakokákí
kososola yango te.
56 Sikáwa, ntango Abraham (oyo bazalákí kobenga tata na
bango) akutanáki na Nzambe, Azalákí pe kati na nzoto, mpamba
te Ye aliakí mosuni ya mwana ngombe, aliakí lípa ya masangu
(pe amelákí miliki) ná mantéka, na miso ya Abraham, pe atako
bongo Azalákí Nzambe. Abraham asosolákí Ye, Nzambe, pe
abengákí Ye “Elohim”, elingi koloba Yawe na Nguya nyonso.
Moto oyo alatákí bilamba, ná mputulú na Nzoto na Ye, pe
Afandákí na nse ya nzete, mpo na mpio, pe Aliakí mosuni pe
Amelákí miliki. Bongo bayengebene ya Bayuda wana ya malili,
ya mitema mabe, ya miyími, bazalákí kondima te ete Ye azalákí
Mwana na Nzambe, kasi bazalaki kobenga Abraham tata na
bango. Pe Azalákí koyebisa bango ete Azalí kosala makambo
kaka moko, kati na nzoto na Ye, oyo Nzambe asaláká kati na
nzoto mosúsu ntango Akutanáká na tata na bango, Abraham.
Pe Abraham andimáká yango. Kasi bango bazalakí kokokà
kondima yango te.
57 Bomoni, ntango Abraham afandákí na nse ya hema na ye,
mpamba te ye asilaki kopona, pe kopona yango etiyami liboso
ya moto nyonso oyo abotámi na mokili oyo. Nzete ya malamu ná
mabé etiámá liboso ya moto nyonso. Pe ntango Lota, mwana ya
ndeko na ye, na bakéngèlì nyama na bango babandaki koswána-
swána mpo na mabelé; Abraham, lokola moto ya sembo, alobákí
na bango: “Koswána ézala te kati na biso. Yo poná kaka nzela
oyo osepeli kolanda.” Esikawaná ekomakà na bomoi yamondimi
nyonso. Pe na ntongo oyo, yango ezalí liboso na bino, ezalí pe
liboso na ngai.
58 Lota akanisaki te ete akozonga sima, kasi akendeki kobwaka
miso na ngambo ya Sodoma esika makambo ezalákí pete.
Pe mbala mingi tomibwakaka na ngambo ya nzela pete.
“Nakobanda kosámbela na losambo songolo-pakala, pe, bomoni,
moto moko te akotelemela yango, mpo yango nde losambo

ya monéne koleka na engumba.” Nzela ya pete! Mbala mingi
tosálakà bongó, nzokande, ezalí libunga!
59 Bobosana te, soki olandi Klisto, bato bakoyina yo, mpamba
te baoyo nyonso bazalí kobika bomoi ya búlee kati naKlisto Yesu
bakonyokolama. Pe soki oyei epai na Klisto, okoya na nzela na
losambo moko te to na ebongiseli moko te, to na endimeli moko
te. Okoya na nzela naMakila, yango nde nzela kakamokompo na
kokota. Pe okoki koya na moto mosúsu elongo na yo te, okoya yo
moko pe okotelema likoló na litatoli na yo moko pe na kondima
na yo moko. Okokota likolo na kondima ya mama na yo te, to ya
mokengeli te. Okoya na ndenge na yo moko na ntango okoya epai
naNzambe! Pembalamingi toponakà na ndenge ya bolémá.
60 Bóngó sokí Lota, ntango amonaki ete nyonso ekozala
pete…? Amonaki epai oyo mbongo mingi pe lokumu mingí
ezalaki, mpo akozala mopaya, pe moto ya mayele, atángá,
ya psychologie ébélé, ete akokaki kosala makambo songolo
pe ata bongo kokoba kobatela kosambela na ye. Amilobelákí:
“Nandimélàkà Nzambe, boye nakokende kuna na Sodoma pe
na—nakosalà mbongo mingi koleka pe nakokóma moto monéne,
ntango mosúsu motei ya káfú-kafu.” Bomoni, esengeli na yo
kopona.
61 Esengeli pe na bandimi kopona. “Nakokende na losambo
oyo songolo kuna. Oh, bato nyonso na engumba bakanisaka
‘te yango nde eleki! Ee, moyángeli ya engumba asámbelakà na
losambo oyo.” Sikáwa, akoki na ye kozala mondimi ya losambo
moko ya malamu mpenza, kasi ata bongo osengeli kosósola
losambo yango ná bandimi na yango na nzela na Makomi. Mbala
mosúsu bakendeke kuna mpo ezali nzela oyo eyebani, ba—bato
oyo balátaka kitoko nde bakendeke na bisika songolo yango. Pe
wana nde esika oyo tosálaka li—libunga monéne. Sikáwa bótala
likambo oyo.
62 Pe Abraham, eloko se moko akokaki kosala ezalakí kopona
ya mibale. Pe ntango mosúsu kopona ya mibale ezalaka malamu
koleka kopona ya liboso, soki esalemi ndenge wana. Botala,
eumelákí te, ntango Lota amonaki engumba yango, amonaki te
mwasi na ye kóbongwana likonzí ya mungwa, amonaki te móto
kozikisa engumba yango. Kasi Abrahamaponákí nzela elongo na
batomoké yaNkolo oyo batiolami. Atikalákí na bilíkí.
63 Kasi, nzoka nde, bongo soki Sara álobaka…Sikáwa
bóbósana te, Sara azalákí mwasi ya kitoko koleka na ekólo
yango mobimba. Mwasi moko te azalaki kitoko lokóla Sara.
Moto nyonso oyo azalákí komona ye, azalákí kosepela na ye.
Sikáwa, ndenge elingákí kozala pete mpo na Sara azua boponi
ya ndengewana. Kasi aponákí kotikala elongo naAbraham.
64 Oh, basi, bótika te ete zabolo áboma bino miso, ete bozala
bato ya koyebama pe kosanganáká na oyo to oyo kuna.
Bókangama na Klisto! Mpamba te, ntango ekómi pene, libebi

monéne ezalí koya, mpo na ekolo oyo, mabe koleka Sodoma ná
Gomora. Ya Sodoma ná Gomora ekozala moké mpenza liboso
na yango.
65 Sikáwa, na ntango Abraham alandákí nzela oyo epesamelaki
ye epai na Nzambe, pe azwakí etando ya mabele ya kokauka,
afulukákí ata moke te. Kasi atako bongo ayebákí eloko moko,
asalelaki Nzambe pe andimelákí Nzambe.
66 Bongo mokolo moko mibali misato bayákí kuna, pe bazalaki
nzoto etondi mputulú pe balembákí, pe Abraham ayokelákí
bango mawa, alobákí: “Bopusana pe bofanda na nse ya nzete
kaka mpo na mwa ntango moké.” Pe wana atelemáki wana
kosololáká na bango, asosolákí ete bazalákí bato lokola bato
nyonso te, na ndenge ya elobeli na bango. Bazalaki ndenge
mosúsu. Pe Abraham akendekí pe abomaki mwana ngombe
moko pe alambisákí yango, pe ayebisákí Sara ásala mápa pe
ámilengela mpo na kopesa bango bilei.
67 Sikáwa bómikanisela, mibale kati na bango bazalákí Banje,
Banje kati na nzoto ya bato, pe moko na bango azalákí Nzambe
Ye moko. Pe Ye oyo azalákí Nzambe apesákí mokongo na Ye
na hema.
68 Pe Sara atikalákí kati na hema. Nasepelaka komona mwasi
kozala na esika na ye ndenge wana, ezali te kokendeke kuna
koyebisa mobali na ye nini asala, na ntango nyonso oyo mopaya
ayei. Kasi atikalákí kati na hema. Na ntembe te, ntango mosúsu
azalákí kosukola basani to kosalamosalamoko boye.
69 Pe Ye Oyo azalákí Nzambe, Azalákí ntango nyonso kotala
na ngámbo ya Sodoma, pe Ayebisákí bango oyo Alingaki kosala.
Pe Banje mibale bakendeki kuna koteya Nsango-malamu. Kasi
Moko atikalákí, ezalaki Oyo wana nde azalákí Nzambe, pe
Alobákí: “Nakobombela Abraham basekelé oyo Nayebi te, mpo
ye moto akosangola mokili.”
70 Oh, tozalí na makoki na ntóngó oyo, losambo, ya koyeba
basekelé ya Boyei na Nkolo. Mpamba te, “Esengo na baoyo
bayeisakà kimia, bakobéngamà bana na Nzambe. Esengo na
baoyo bazalí na nzala pe na mposa, bakotónda. Esengo na
bato ya mitema peto, mpo bakomona Nzambe. Esengo na
basókemi, mpo bakosangola mabelé.” Na bongo, soki lingomba
ya Nzambe na bomoi esengeli kosangola mabelé, sekelé moko te
ebombáméli yango.
71 “Nyonso oyo Tata ayebisáki na Ngai, Nayebisi bino yango,”
elobaki Yesu. Kasi bakokákí kondimelà Ye te.
72 Boye namikolo ya Abraham, ndenge Azalákí kotalisà bango,
Alobákí ete wana Abraham azalákí kosolola na Mwanje, pe
mokongo na Ye ya kobaluka ngambo ya hema, pe Ayebisákí
Abraham ete Akoya kotala ye pe akozua mwana. Pe Sara, na
kati ya hema, asekákí. Pe Ye alobákí: “Mpo na nini Sara aseki?”
Azalákí kotálisa nini? “Mpo na nini Sara aseki?” Etikalaki kaka

mwa bangonga moké liboso na libebi, ntango likambo yango
esalemáki. Kaka liboso ya libebi, ete móto ékita kouta na likoló
pe ezíkisa engumbamobimba, nde elembo yango esalemákí.
73 Pe Yesu alobákí: “Bozalí na libunga,” na balakisi minéne
ya bonzambe, na ekólo ya basambeli esiká ba-milió ya bato
bazalákí bandimi. Alobákí: “Bozalí na libunga, na kozanga
koyeba Makomi, pe Nguya na Nzambe.” Na ekeke ya ndenge
wana, oyo ezalakí bato oyo bayekoli malamu, bazalákí bato ya
mayele mingi pe bakólá na lingomba. Ntango mwana azalákí
kobotama, azalaki nkita ya lingomba. Osengelaki kozala mo-
Yisalaele. Mikolo mwambe sima ya mbotama na yo, ezalákí
bokátami ngenga, pe mpo na kobanda ozaláki mo-Yisalaele. Pe
bonganganzambe ezalaki mpo na ba-Lewi, oyo balakisamáki
mibu nkama na nkama kati na Makomi. Pe ata bongo Yesu
alobaki: “Bozalí na libunga, mpo boyebi Makomi te!” Bayebaki
yango kati ya babúku na bango moko ya koyekola, bayebaki
yango na nzela ya ba-katekísimo na bango, bayebaki yango na
nzela ya likindo na bango moko. Kasi Yesu alobákí: “Boyebi
Yango te, Makomi, boyebi pe Nguya na Nzambe te. Soki
boyebaki Abraham, bolingákí koyeba Ngai. Soki bozalaki bána
ya Abraham, bolingaki koyeba Ngai, mpo Abraham asepelaki
ntango amonaki mokolo na Ngai, mpo amonáki mokolo yangó
libosó. Ntango Natelemaki liboso kuna, na kati ya nzoto ya
mosuni, pe Nasalaki likambo oyo, ayebaki ete ezalakí Ngai, pe
abengaki Ngai ‘Elohim’. Kasi tala Ngai oyo kosaláká likambo
yangomoko liboso na bino, kasi bobengi Ngai ‘Belezebula.’”

“Oh,” balobakí: “Tozali na tata na biso Abraham.”
“Bozalí kobenga Abraham ‘tata’ na bino?”

74 Alobákí: “Ee, biso, tozalí bandimi ya lingomba. Tozalí ekólo
ya basambeli. Tozalí libotamonéne. Tozalí libota yaNzambe!”

Yesu alobákí: “Bozalí ya zabolo, ye nde tata na bino.”
75 Nakolinga kokokanisa ekeke wana na oyo, wana ba-milió na
ba milió ya bato mpenza bazalí koloba ete bazalí Baklisto, lelo,
kasi bayebi makambo ya Nzambe te, lokola Hottentot pe ayébi
eloko te ya oyo etali butú na Ezipito. Ezalí na mibali pe basi lelo,
milió na ba-milió ya baklisto ya maloba oyo bakoloba ete bazali
ya Klisto, bayebi mobeko ya liboso ya Nguya ya lisekwa na Ye te,
pe bayóká elengi ya bolamu na Ye soko moke te. Bayóká Nguya
na Ye sokomoko te. Miso na bango ekúfá liboso na Solo.
76 Alobákí: “Bozalí bakúfi miso, bakambi ya bakúfi miso.
Bako…mo…soki mokufi miso akambi bakúfi miso, bango
nyonso bakokwea na libulu te?”
77 Bongo bamilobelákí: “Tozalí Baklisto. Tozalí bandimi. Tozalí
bandimi ya lingomba oyo ezali likolo mpenza koleka. Barabí na
biso bazali na mayele ya koleka bango nionso.” Kasi ata bongo
Yesu alobákí ete bayebí ata Makomi te.

78 Bomoni ndenge Nzambe abombaki yango na miso ya bato ya
bwanya pe ya mayele, pe amonisi yango epai ya bana oyo balingí
koyekola? Oh, Nguya monéne ná kozanga suka ya Nzambe!
Ndenge Azalí malamu mingi epai na baoyo basepeli kotambola
na bosembo liboso na Ye! Akopímela bango eloko malamu
moko te.
79 Pe komona lelo ndenge ekolo na biso, mokili na biso, esili
kobebisama na eloko kaka moko wana!
80 Yesu alingákí kosembola bango malamu mpenza. Balobákí:
“Oh, Abraham azali tata na biso. Pe tokokota na Nkembo, Yo
komitungisà mpo na yango te, mpo tondimelaka Nzambe. Tozalí
balakisi, pe tondimelaka Nzambe, pe totángisaka bato na biso.
Pe Yo ozali nani mpo na koya awa ná mwa e—elembo ya kala
moko boye ya libombami pe óluka kobenga yangoNzambe? Ozali
elokomoko te bobele Belezebula.” Yangowanampenza, bazalákí
na bindimeli na bango pe na denomination na bango.

Yesu alobákí na bango: “Bozalí zabolo.” Bókanisa naino.
81 Boye nakokokanisa ekeke wana na oyo ya lelo, na ntango
tozali na ba-milio ya bato oyo bazali kokota na mangomba,
tozali na motango nkóto ntunku na ntunku. Pe Nzambe azalí
kokita mpo na kobika kati na lingomba na Ye, pe mpo na kosala
makambo moko oyo Asáláki kuna, mpo Amikomisa ndenge
moko lobi, lelo, pe libela na libela. Kasi bato bakopesa yango
mokongo, ntango nyonso, bamoko mpo na lokumu, bamosúsu
mpo na kozanga kopona. Bato basengeli kosala yango! Bosengeli
kopona. Okoki kozala na katikati te. Esengeli koloba “iyo”
to “te”. Okobima na ekuke wana ndenge okotákí te. Ekoki
kosalema te. Osengeli kopona. ÓponaKlisto na ntóngó oyo.
82 Bazalákí kokanisa ’te oyo nyonso azalakí ya lingomba
akobika. Yesu alobákí: “Ekuke ezalí moke, pe nzela ezalí nkaka,
pe bobele batomokémpenza nde bakomona yango.”
83 Tíka nákebisa bino na ntóngó oyo, losambo, bókeba.
Ékoumela lelo, na ekeke na biso ya komilongisa, ya komikoka pe
ya bilongi mibale, oyo tozali kobika kati na yango. Na ngonga
oyo mibali pe basi bazalí kokende na ba-losambo pe kofanda
na bakíti, koyemba banzembo ya Nzambe, bongo bakobima na
losambo yango mpo na komela makayá, mpe komela wiskí, pe
kokende na bisika ya mabína, pe—pe kobika mpo na mokili,
kobeta masolo ya mbindo, ya nsóni, pe komibenga “Baklisto”.
Ntango oyo mibali pe basi bakoki koúta na etumbelo to na
losambo, pe na esika oyo ezali na Nguya ya lisekwa, na esika oyo
elembo moko wana ya Masiya ezalí kosala katikati na bango,
kasi bazalí kokóma bikelamu ya sika kati na Klisto te, eloko
moko ezalí kotambolamalamu te. Na ntango oyo ba-jurnale ezalí
kopanza nsango yango; longwa ngambo moko ya mboka kino
ngambo mosúsu, kokende kozónga, longwa na bitúká ya malili
makasi na Nordi kino na bazámba minéne ya Sudi, Nzambe nde

akotinda yango, kasi bato bazalí ntango nyonso kopesa yango
mokongo. Boye tóloba nini, tósala nini? Tózónga naMakomi epai
Alobákí: “Ekuke ezalí moke, pe nzela ezali nkanká, pe bobele
bato moké mpenza nde bakomona yango.”
84 Alobákí: “Ndenge ezalaki na mikolo ya Nowa, ekozala pe
ndengemoko naBoyei yaMwana namoto.” Boyoka, namikolo ya
Nowa, mokili etondaki na bato ebele pene na ndenge ezali lelo.
Science na bango elekákí ya biso. Batongáki ba-sphinx ná ba-
pyramide pe basaláki biloko misusu oyo biso tokokoka kosala
te lelo. [Eteni oyo ya bande ezangi maloba—Ed.] Bato minene, pe
mayele, mingi koleka. Pe bómikanisela, lelo science ezalí koloba:
“Etikali miníti moko liboso minwí ebeta.” Etikali miníti moko
liboso ngonga ya libebi ébeta. Ntango ekómi mosika koleka
ndenge tozalí kokanisa. Nakolikya ete—natii motema eteMolimo
Mosantu akozindisa makambo oyo namotema yamondimi moko
moko, “lokola na mikolo ya Nowa”!
85 Bato boni babikáká na ntango ya Nowa, kati na ekeke wana?
Mwambe, mwambe kati ba-milió ebelé. Alobákí: “Ekozala pe
bongo na Boyei ya Mwana na moto.”
86 “Pe ndenge ezalaki na mikolo ya Sodoma, ekozala pe bongo
naBoyei yaMwana namoto.”Kati na bato nkóto ntuku na ntuku,
misato nde babikaki.
87 Boye okoloba na ngai: “Motei, olobi nini mpo na bankóto ya
bato oyo bakoya elongo na Ye?” Tala, ndeko, baoyo wana bautaki
na bikeke ebelé.
88 Nakokámwa soki bato zomi na mibale babimi na ekeke oyo.
“Ekuke ezalí moké, pe nzela ezalí nkaká, pe bobele bato moké
mpenza nde bakomona yango.”
89 Oh, nayebi mangomba, oyo yango elobaka: “Soki okomisi
nkombo na yo na búku pe okómi moko na biso, oyo, esili n’ango.”
Likomi ya ndenge wana ezalí te. Soki baoyo nyonso bazali
na nkombo na yango na buku, pe na—na lingomba, bakozala
ba-milliard na ba-milliard na ba-milliard, oyo bakokota. Boye
milimo ndenge na ndenge ekokota kuna, bongo Lola yango
ekozala ya lolenge nini? Sikawa bókanisa naino yango.
90 Lokola pe moto moko akokaki koloba na ngai: “Zela moke,
Ndeko Branham. Sóngóló ná Pakala, nayóká bango koloba
minoko ya sika, nayebi ete bango bakokota.”
91 Yango elingi koloba ata moké te ete bakokoka. Polo alobákí,
na Bakolinti ya Liboso 13: “Soki nakoloba minoko ya bato pe ya
ba-Anje, kasi nazali na bolingo te, nazalí mpamba.”
92 “Oh, nakendeki na liyangani ya Songolo pakala. Oh, asalákí
makambo ya minéne, ya nguya. Namonákí ye kofungola miso ya
bakufi miso.”
93 Ata bongo, akoki pe kobunga. “Bato mingi bakoya epai na
Ngai na mokolo wana pe bakoloba: ‘Nkolo, nateyákí na Nkombo



EKUKE EZALI MOKÉ 57

na Yo te, nasakolákí te? Na Nkombo na Yo, nabenganákí milimo
mabe te? Na Nkombo na Yo, nasalákí makambo mingi ya minéne
te?’ Akoloba: ‘Bólongwa mosika na Ngai, bino basali ya masumu
na nko, Nayebaki bino ata moké te.’” “Ekuke ezalí moké, pe
nzela ezalí nkaká, pe bobele bato moké mpenza nde bakomona
yango.”
94 Bótíka nápésa bino mwa mitángo oyo ekoningisa bino.
kokokana na science ya minganga, na engumba ya Chicago,
kokokana na mitángo ya minganga, básí nkóto ntúkú misato
balongola zemi bobele na Chicago, kati na mikolo ntúkú
misato, oyo minganga bayebi. Bamelaka motango boni ya mwa
bambumawana ya nkisi pe bilokomisusu, ya kolongola zemi?
95 Mitángo ezalí kotálisa ete na Etats-Unis, bana makángo
bazalí kobotama mingi koleka baoyo bazalí kobotama na
ekanganelo ya búlee ya libála. Boyebaki ete Biblia elobi na
Deutelonome 14:2, ete: “mpo na mwana makángo, ekosengela
mibu nkama minei éleka mpo ete likambo yango ésila”? Bana
ya bana ya bana ya bana ya bana na bango bakoki kokota na
eyanganelo ya Nkolo te, mibu nkama minei, bikeke zomi. Mibu
ntúkú minei mpo na ekeke moko. Soki nkoko ya nkoko ya nkoko
ya nkoko ya nkoko ya nkoko ya nkoko na bango azaláka mwana
makángo, ye pe alongolami! Sikáwa nini? Bótálisa ngai esika
yango ebongolamaki.
96 Tokomi na likambo nini? Pe tala sikáwa bana makángo, mpo
na ekóbo, pe basi ya masumu oyo bazalí kolata lokola mibali
na babalabala, yango ezalí mbindo na miso na Nzambe, bamélì
makaya, bamélì masanga, Baklisto ya maloba. Nzambe batela
biso mosika na basi ya ndumba ya lolenge wana! Ya solo. Bongo
bámíbengà Baklisto? Ekokamwisa te ete Yesu alobaki: “Ekuke
ezalí moké, pe nzela ezalí nkaká, bobele bato moké mpenza nde
bakomona yango.”
97 Bakolinga komíkitisa te. Bakaúká. Bótála, ntango
balobeláki Dawidi na ntina ya lisumu oyo asalaki, nokinoki
ayamboláki yango, pe Nzambe alingaki ye mpo na yango. Soki
olobeli bango mpo na masumu na bango, bakoloba: “Nakoya
lisusu awa te.” Mpo na nini? Bazalí na bisika ebele ya kokende,
bakoki kokende na bifandelo wana ya bana makángo oyo
bapesakà nzela na makambo ya ndenge wana. Kasi ngona
ebelemi mpo batei báláta bibundeli nyonso ya Nzambe pe báteya
Liloba kozanga kokakola, Nsango-malamu. Bato basengelakí
komikitisa.
98 Bosembo ezali lisusu kati na Baklisto te. Basepelaka koloba:
“Nazalí Metodiste, nazalí Batiste, nazalí Pantekotiste,” yango
elakisi [Ndeko Branham alelisi mosapi na ye—Ed.] bongo te epai
na Nzambe.
99 “Nalobá minoko ya sika, nasálá bikámwa.” Tozalí kopesa
lokumu nyonso na oyo wana, na ntango yango ezali moko na

makambo ezali koboma miso koleka, na oyo bakokaki kosala.
Ya solo penza. Mbula ebétaka likoló ya bato malamu kaka
ndenge ebétaka likoló ya bato mabe. Mbula epesaka mai na
milona ndenge epesaka mai na matíti mabe, Roy. Mbula moko
wana, Molimo Mosantu moko wana oyo ekitàkà likoló na
bato. Yango elingi ata naino koloba te ete…Lolenge na bango
esengeli ndenge mosusu, kobanda na kati tééé na libanda. Ezali
kolakisama te to kotálisama ya libanda te, kasi Molimo ya
Nzambe na bomoi oyo ya kati, yango nde ekómisaka moto yango
ekelamu ya sika, oyo esalaka ete motema na ye mobali to ye
mwasi, émikitisa liboso na Nzambe.
100 Okoloba: “Motei, olingi koloba na ngai ete ondimí te ete bato
pene zomi na mibale bakobima kati na ba-milió na ba-milliar
minei ya bato oyo bazalí na mokili?” Nandimi te ete montango
ata zomi na mibale ekokoma mpo na Konetolama. Bókanisa
naino! Nazalí koyebisa bino makambo Yesu alobákí awa kati na
Nsango malamu. Bókanisa naino!
101 Suka na yango nini? Lokola makambo ya bonsoni ekoti
kati na bato, bana makango babandi kobotama, yango ekangeli
bango nzela. Bomoni, tokokí kozala awa ba ngonga ebele,
mpo na kofandisa makambo yango, mpo bókoka komona ete
tozalí kobika na ekeke ya bato oyo basili kobeba, kokweisámá,
pe kopolá teee na mikuwa. Ékokamwisa te ndenge bazokoka
komona bilembo te, ékokamwisa te ndenge bakolinga koyoka
Nsango-malamu te, bakómi mitéma makasi, kasi na lolenge ya
basambeli pe bandimi ya losambo.
102 Yesu alobákí te ete: “Molimo elobi polele, ete na mikolo
ya suka bakokóma mitó makasi, bavímbá na lolendo, balingá
bisengo koléka Nzambe, bazángá boboto, bazángá komípekisa,
bato ya nko, pe bayiná bato malamu, bazali na lolenge ya
kosambela”? Bomoni? Oh, okoki na yo kogánga, ya solo. Okoki
koloba minoko ya sika, ya solo. Kondima ekobengana milimo
mabe, ya solo. Kasi yango te nde tozalí kolobela awa.
103 Bongo bokoloba na ngai: “Ndeko Branham, elembo ya
Moklisto ezalí nini? Nani akobikisama? Ebongo yo, Ndeko
Branham?” Natié elikya wana epai na Nzambe. Nayebi te.
Nandimi ete nabikisámá. Nazalí kokokanisa bomoi na ngai,
mokolo na mokolo, na Liloba. Soki ekokaní na Liloba oyo te,
boye eloko moko ezalí kotambola malamu te, esengelí nazónga
nsima mpe nabongisa.
104 “Ee,” bokoloba, “Ndeko Branham, ntango bato balobaka
minoko ya sika, yango elingi koloba te éte bangó babikisámá?”
Te, mesie! Ata moké te! Nayóká bandoki pe bato ya solóka
koloba minoko ya sika, bolémá ndenge na ndenge. Namóná bato
koloba minoko ya sika pe kobíka ná mwasi ya mobali mosúsu.
Namóná bato koloba minoko ya sika, kopumbwa-pumbwa pe
kogánga lokola ete ndako epeli móto, na sima bakei kobuba bato,

koyíba, kobúka lokuta, pe nyonso wana. Ndenge nini bokoki
kozua yango? Te, mesie.
105 Bazalí bato ya lingomba, basungi kati na lingomba, bato
na lolenge ya kosambela makasi. Ee, bokanisi bakoki kosomba
essencemokolo ya eyenga? Te. Kasi namokolo ya liboso bakosala
makambo ya mbindo, ya bosoto pe ya nsóni. Nzambe afandakà
na motema, na libanda te, ezalí eloko moko oyo eutaka na
motema.
106 “Ekuke ezalí moké, pe nzela ezalí nkaká, pe bobele bato
moké mpenza nde bakomona yango.” Ndenge ezalákí na mikolo
ya Nowa, mwambe kati na ba-milió wana; ndenge ezalákí na
ntango ya Sodoma, misato kati na ba-milió; ekozala pe bongo
na boyei ya Mwana na moto.
107 Pe Bozalí komona libébi oyo tozali kati na yango. Bozalí
komona ndenge makanisi nyonso, ya moto, azalí kokende kuna
pe zabolo azalí kosala ete bateyi ya mayele bamata na etumbelo
pe batika bato bábika ndenge balingi.
108 Mokolo mosusu wanamoto moko alobákí: “Nakoki koyamba
yo na eteyelo na ngai te, okobélisa ba ndeko na ngai ya basi
liboma.” Te, basilá kokoma ndenge wana. Yango nde elingaki
kopesa bango lisosolí malamu, koyebisa bango bátíka kolata
bilamba wana na nyonso wana. Pe, ee, moto moko esengeli
ásala yango.
109 Nalobákí na mwasi na ngai: “Ngai moko, nabélí liboma?
Nazui bolema? To, eloko nini ekomeli ngai?” Eloko moko na kati
ekokoka kofanda kimia te. Esengeli náloba Yango, etali ngai te
eloko nini oyo nani akoloba.
110 Okolobi: “Okobebisa lotómo na yo.” Ee, lotómo nyonso oyo
Nsango-malamu ekobebisa, esengelaki kobebisama.

Nzambe pesa biso mpíko ya kozua ngámbo ya oyo ezalí Solo
pe ya koloba Solo na ntina na yango! Ezalí lisumu, nsóni!
111 “Ekuke ezalí moké,” Yesu alobákí, “pe nzela ezalí nkaká.”
Pe bino baoyo bokanisaka ete ba-milió, pe bino nyonso
ba-Metodiste, ba-Batiste, ba-Presbiterien, ba-Pantekotiste
bokokóta, bokosambwa na mokolo wana. Yesu alobákí: “Bato
mingi bakoya pe bakofanda na Bokonzi, bakoloba: ‘Nazalí
na makoki ya kozala awa.’” Alobákí: “Kasi bana ya Bokonzi
bakobwaka bango libanda. Ekozala kolela pe kogánga pe koliya
mino.” Ekozala malamu komitala malamu mpenza na ntóngó
oyo, Moklisto. Ekozala na bato milió mbala zomi na ba milió
na ba miliar oyo batátolá ete bazalí baklisto, pe na bomoi na
bango sembo, oyo bakozánga ekuke yango. Yesu nde alobákí
bongo.

“Bato boni bakokóta?”

112 Nayebi te bato boni bakokóta. Likambo bobele moko ezalí
ete, “Nzambe, tika ete názalà moko na bango!” Yango nde. Ye
nde Zúzi. “Tika ete názala.”
113 Bokoloba: “Ndeko Branham, boye okoki koyeba Moklisto
ndenge nini?”
114 Nayebi te. Kasi bótíka náyébisa bino oyo Likomi elobi.
Na ntembe te bondimakà Yango. Ntango Molimo Mosantu
atindamákí na mokili, Nzambe alobákí na nzela na Molimo
Mosantu. Atindákí liboso—liboso mwanje, moko. Pe Alobákí:
“Leká kati na engumba pe epai na libota, pe tiá elembo na elongi
na bango, ya baoyo bazalí kokímelà pe kolela mpo na makambo
yambindo, pe bazalí kosembolamakambo yango.”
115 Mbindo ezalí nini? Mwasi oyo akolata elamba ya mobali.
Epesàkà Nzambe mposa ya kosanza. Bosilá kozala nzinga-
nzinga ya bisika oyo eloko ya mbindo ezalí? Ndenge epesaka
mposa ya kosanza! Okoki koyikela yango mpiko te. Mwasi
oyo azalí kolata elamba ya mobali, nde ndenge wana esálaka
Nzambe; okoki kozala ‘te oyembaka na korále, okoki kozala
‘te obondelakà mikolo nyonso, pe ogángaka mikolo nyonso, to
obikaka mpo na Nzambe mikolo nyonso, okweisamí Liboso
na Nzambe. Yango mpenza nde oyo Likomi elobi. “Mbindo!”
Pe baoyo basungaka makambo yango bakosangola elongo
na yango.
116 Nzambe pesa biso ngolu ya kotelemela makambo ya ndenge
wana. Soki esengeli ótikala yo moko, telema ngwi pe simba
Liloba yaNzambe na loboko na yo. Ekokweya sokomoke te.
117 Sikáwa tokómi na mokolo oyo, epai oyo, ya mbindo ya bato.
Pe Mwanje akeyi liboso mpo na kotiya elembo. Bómonela ngai
moto moko na Jeffersonville, soki bolingi koyeba nani akolónga,
bómonela ngai moto moko na engumba na biso, oyo akimelaka
pe alelaka, amitungisakà ntango nyonso, amilembisaka pe
abondelaka mpo na mbindo oyo ezalí kosalema na engumba.
Okoki kotombola loboko na yo mpo na kolakisa yango moto
moko? Bongo, zuá Likomi oyo: “Ekuke ezalí moké, pe nzela
ezalí nkaká, oyo ememaka na Bomoi, bato moké mpenza nde
bakomona yango.” Kaka baoyo wana nde basengelákí kotiama
elembo.
118 Oh, nakoki kolakisa bino ebele oyo bakendaka losambo.
Nakoki kolakisa bino ebelé oyo bayembaka na korále. Nakokí
kolakisa bino ebelé oyo bateyaka na Ecodim. Nakoki kolakisa
bino ebelé oyo bazalí bakonzi ya—ya ba-societé minéne. Nakoki
kolakisa bino ebelé oyo bagángàkà, ebelé oyo balobaka minoko
ya sika, ebelé oyo basálakàmisalampo naNsango-malamu.
119 Kasi bólakisà ngai moko oyo, na nse ya motema na ye,
atungisamaka solo mpo na masumu ya mokili! Bólakisa ngai
moteyi oyo akoki kotelema lelo pe kokweisa ba-denominations
wana. Bólakisa ngaimoteyi oyo akotelema pe akolobamakambo,

pe akokweisa ba-denomination yango. Malamu ámeka te,
bakobengana ye, yango nde eleisaka ye.
120 Ékokamwisa te éte Billy Graham alobaki na Jack Moore,
alobákí, asosolaka te ndenge nini mayanganí na ngai elongaka,
alobákí: “Azalí Batiste te, azalí pe Metodiste to Pantekotiste te.”
Alobákí: “Pe bango nyonso bazalí kotelemela ye.” Ya solo, nazalí
koloba te éte…Ntina oyo nalobi yango, nakoki koloba yango
na libanda te. Nalobi yango na losambo na ngai moko. Nazalí na
etumba, mpo ezali ntango ya komekamampo na ngai.
121 Balobaka: “Soki okoya, ekozala malamu, kasi koloba eloko
moko te na ntina na Yango.” Malamu kútu óbébisa mpéma
na yo te.
122 Nakoteya oyo Nzambe alobi náteya! Ya solo. Moko na bato
mwambe wana akozala na esika moko boye. Moko na bango
akozala na esika moko boye. Kasi na mokolo wana naboyi
nákweisama mpo nalobaki ete nakakolaki likoló na endimeli
moko boye to malakisi ya lingomba moko boye, to denomination
moko boye. Nateyakí Solo!
123 Balobaka: “Mpo na nini te yo, mpo na nini te lotómo na yo,
Ndeko Branham, oyo emonanàkà monéne mingi, mpo na nini
eyebani te lokola oyo ya batomosúsu ezali kosala?”
124 Wana nde yango mpenza. Yango nde. Soki nakei na
engumba moko, bokanisí ba-Assemblée de Dieu bakolinga
koyokana na ngai? Ná oyo ngai nandimaka te, bakolinga te.
Ntango mosusu nakozua moko mbala na mbala. Bokanisi ba-
Metodiste bakolinga? Bómeka, pe bokomona. Komá mobongisi
yamayangani na ngai mpo namposomoko kaka. Soki okei kuna,
okokende nde na Nkombo na Yesu. Ya solo.
125 Oh, na ntembe te, bakobengisa yo kuna, ya solo, bakobengisa
yo na esikamoko boye, na ndenge ete okozala na elongo na bango
te na ndenge moko boye. Bongo sima ntango okei, bakoloba:
“Oh, tala, Ndeko Branham, bongó na ye esálakà mpenza lisusu
malamu te, boyebi. Ye…”
126 Soki bongó na ngai esalaka malamu te, boye Biblia pe ezali
naMalakisi yamalamu te. Yango nde oyo Biblia elobi! Iyo, mesie.
Bótála malamu!
127 Yesu alobákí: “Mpo na nini bobengàkà Ngai ‘Belezebula’?
Bondimeláki Salomo, elembo na ye ya lisosoli ya makanisi.
Bondimeláki mokolo na ye. Mwasi Mokonzi ya Sudi autaki
na suka mpenza ya mokili, mpo na komona likabo yango, pe
andimáki yango ntango amonaki yango. Kasi bino bofándi pe
bókotálà yangomikolo nyonso, kasi bozalí kondima yango te.”
128 Bandeko na Yemokompe bazalákí kondimela Ye te. Alobákí:
“Bino bókende na féti yango,” Alobákí: “kasi Ngai nakokende
sikáwa te.” Akendeki kuna na nzela mosúsu, mpo bandeko na Ye
Moko bazalákí kondimela Ye te. Ya solo. “Ekuke ezalí moké, pe

nzela ezalí nkaká, pe bobele bato moké mpenza nde bakomona
yango.”
129 Ntango ekomákí ngala ya bayekoli, mpo na kosukisa
likambo, bango bazalákí wapi? Mwasi moko ná mobali moko
nde bazalákí na Ye na ekulusu, Yoane ná Mariya. Baoyo nyonso
batikali basilaki kokende.
130 Oyo nde eloko esukisaka likambo. Oyo nde ntango yango.
Oyo nde ntango Nzambe azalí kosala makambo. Oyo nde ntango
Masiya azalí na mokili. Oyo nde ntango Nguya na Nzambe
ezalí kosala kati na bato na Ye. Kasi bazalí kobenga bango
“batúntuki, bato ya liboma, bato ya bolémá,” oh, bibengeli
misusu ya ndenge wana. Kasi ntango yango ekoki!
131 Nantembe te, ebelé bakosutuka namokolo ya kosambisama.
132 Oh, mosáli lotoko, ye ayebi epai ye akozala na kosambisama.
Ndenge moko pe moto na ba-bar ayebi epai ye akozala. Ndenge
moko pe Mwasi ya ndumba ayebi epai ye akotelema. Ndenge
moko pe mobeti masano ya mbongo ayebi epai ye akotelema.
Ndenge moko pe molangwi masanga ayebi epai ye akotelema.
Ye akosutuka te.
133 Kasi baoyo bakosutuka, ezalí nde baoyo bazalaká kokanisa
ete bazalaki sembà. Wana nde kosútúka ezali. “Ntango
bakómákí kuna, balobákí: ‘Ya solo, tobenganákí milimo mabe
na Nkombo na Yo. Tozalí bateyi. Tozalí bandimi ya masambo
songolo pakala. Tosálá bikamwa minéne. Oh, toteyáki! Ee,
nazaláki—nazaláki moyangeli ya losambo. Nazaláká evéke.
Nazaláki songolo.’ Bólongwa mosika na Ngai, bino basáli ya
masumu na nko, Nayebaki bino atá moké te.” Yango wana
mpenza. Yango nde kosútúka. Alobákí: “Bana ya bana na bango
bakokóta pe bakofanda na Bokonzi, kolobáká: ‘Tozalí namakoki
ya kozala awa,’ kasi bakobwákama na molili ya libanda, epai
kolela ekozala, konguluma pe koliya míno.” “Ekuke ezalí moké,
nzela ezalí nkaká, oyo ememaka na Bomoi, bato moké mpenza
nde bakomona yango.”
134 Mpo na bino, balingami na ngai ya motuya, na ntóngó oyo,
bóyoka likambo oyo. Namisalelákí yango te. Ezali mokumba na
ngai koloba Yango. Wana nde mokumba nyonso nazalí na yango.
Soki nakotikaláká koteya lisusu liteya mosúsu te na bomoi
na ngai, Yango ezalí Solo: ekozala bobele na bato moké nde
bakobikisama. Bóbósana yango te: Bobele bato moké mpenza.
Yo zalá moko na bango.
135 “Ezali banani, Ndeko Branham?” Nayebi te. Ata moto
mosúsu moko te ayebi. Tozalí kosala mpo na lobiko na biso na
nsomo pe na kolénga.
136 Kasi yo zalá alimá ná Nzambe. Soki motema na yo ékobeta
nzela moko na Biblia wana te, boye eloko moko ezalí kotambola
malamu te, eloko moko ezalí kotambola malamu te. Ekipé te
oyo lingomba na yo elobi, okoki kokota na nzela oyo wana te.

Osengeli kokota na nzela oyo Nzambe alobi. Oyo nde Buku
bakosambisa yo na yango, Biblia. Kangámá na Yango!
137 “Oh,” okoloba, “ee, nabatisámá na Nkombo na Nkolo Yesu.”
Ezalí bongo, wana ezali Biblia. Kasi soki bomoiwana elongobani
ná yango te, ezalákímpenza na litómba te ete óbátisama.
138 Okoloba: “Ee, nayambá Molimo Mosantu.” Eza malamu,
yango nde eloko osengelákí kosala. Kasi soki bomoi yango eza
kuna na kati te!
139 Bókanisa lisusu, litíti mabe eyambaka nguya moko oyo
ekitaka likoló ya blé mpo na kokólisa yango, esálakà éte litíti
mabe pe égánga. Mwa litíti yango ya mabe ekotelema pe
ekosepela kaka ndenge blé ezalí kosepelà. Ya solo, ebikakà na
bomoi yango se moko. Mosumuki pe akoki kotelema Liboso
na Nzambe, kogánga elónga, pe kobika lokola Moklisto. Kasi
soki eloko moko ya ndenge mosusu ezalí kati ya motema na ye
te! Akoki kozala na Nguya moko yango ya kobengana milimo
mabe. Yesu nde alobaki bongo. Akoki koteya Nsango-malamu
mpenza kaka ndenge bateyi mosúsu bakoki koteya. Yango nde
mpenza oyo, Yesu alobaki. Biblia nde eteyi yango. Iyo, mesié.
“Ata nalobi minoko ya bato pe ya ba-Anje, ata nakabi nzoto na
ngai mpo bátumba yango lokola mbéka, nakabi biloko na ngai
nyonsompo na koleisa babolá, ata soki na—nazalí na kondima ya
kolongola bangómba, soki nasali makambo nyonso wana, nateyi
na Nkombo na Ye, nabengani milimo mabe na Nkombo na Ye,”
alobákí, “nazalí eloko mpamba.” Boye, ye akoki kosala yango,
kasi “elokompamba.” Bososoli likanisi yango?
140 Sikáwa, likambo ya kosala ezalí ete, uta na motema na yo,
ózalà Moklisto, sikáwa kotá na kati na ekuké ya moke. Mpamba
te, nzela oyo ememaka na libébi ezalí monéne, pe ba-milió na ba-
milió ya bandimi ya ekeke oyo bakokota kuna nde. Mpamba te,
ekuke ezalí moké, pe nzela ezalí nkaká mpenza, kaka yo moko
ná Klisto.
141 “Nzela oyo ememaka naBomoi ezalí nkankámpenza, pe bato
oyo bakomona yango bakozala moké mpamba.” Sikáwa, wana
nde Maloba ya Nkolo na biso. Oh! la la! Azalákí kosala nini?
Atelemákí wana, kososolákámakanisi na bango.
142 Pe alobákí: “Azalí Belezebula. Ee, ndenge nini Ye akoki
kozala Nzambe? Azalí Moto! Bwanya oyo eúti wapi?” bazalákí
koloba bongo na engumba na YeMoko.
143 Soki okoti awa na engumba, ékomonana lokola…Nalobi
oyo te mpo názanga bino botosi; bozalí Baklisto, bolingaka
ngai. Kotá na engumba awa, okoyoka lokóla nguya ya Satana
ékobamba yo na nse. Esika oyo esili kokweisama. Engumba oyo
esili kokweisama.
144 Billy Graham alobákí nini ntango akotákí na Louisville?
Alobákí ezalí “esika oyo etóndá na nguya ya milimo mabe”
koleka bisika nyonso oyo atikálá komona na bomoi na ye.

Bakòmákí yango na journale, alobaki: “Okoki mpenza koyoka
ndenge zabolo azalí kotungisa yo.”
145 Ya solo, nayokaka yango. Mpo na nini? Oyo ezalí epai na ngai
moko. Ntango Yesu azongaki na engumba na Ye Moko, Alobi
Akokaki kosala bikamwa mingi ya nguya te, mpo na kozánga
kondima na bango. Alobákí: “Mosakoli azangaka lokumu te,
motei, longola bobele na—na mboka na ye moko, na epai ya bato
na ye moko.” Bomoni? Okoki kokima yango te, Likomi nde elobi
bongo. Bomoni?
146 Sikáwa, na ntango ozalí kotambola na engumba oyo! Pe
bóloba na ngai te ete nayebi yango te. Okomona napusani epai
na bato bákopésa ngai mbote ya loboko pe bákoloba: “Oh,
Ndeko Branham, nalingakà yo.” Kasi oyebi eza lokuta! Oyebi
eza lokuta. Soki Nzambe akokí kopesa ngai lisosoli ya makanisi
yamitema,mpo na nini Akoki koyébisa ngai oyowana te?
147 Na ntembe te, pe yango mpenza epai na bato na yo moko
na kati ya engumba! Soki bamoni yo, bákoloba: “Ee, boyebi,
namonákí esika oyo songolo-pakala…”

“Wapi? Ezalaki wapi?”

“Kuna na…”

“Ah! Toyebi moto yango!”
148 Okoyoka yango. Tika náyebisa bino, tika ‘te moto moko
oyo alingaka yo mpenza te áya na ndako na yo, áfándà na
ndako kaka mwa moké bongo yoka komiyoka wana ya ndéngé.
Yikanisa yango mbala nkóto zomi na minei, nde okososola
likambo nazalí kolobela. Sima kende na esika oyo moto nyonso
alingàkà yo, kaka boyambi ya malamu wana, oh! la la! pe
okoki mpenza kotikala na yo wana libela, bomoni. Yango wana
mpenza, bomoni, ezalí molimo. Pe bato bayebàkà te soki ezalí
nini, bamitunakampo na nini bato bazuanakamilimo boye.
149 Eloko nini ésáláka ‘te basi ya malamu, eloko nini esalakà
‘te basi ya malamu báláta bilamba wana ya mabe pe bábima?
Eloko nini esálakà ‘te, ata sikáwa, ntango malili ezalí naino,
bana basi ya mike ya mibú zomi na motoba, bálata bilamba oyo
asengelakí atá koláta libosó ya mama na ye te, pe ábima libanda
na balabála? Ezalí mpo, mwana wana te (mwana wana ayebi
eloko mpenza te), kasi ezalí mpo motei moko boye na eteyelo
azangi kosála oyo etindamí na ye kosála. Yango nde mpenza. Ya
solo. Basi bakotambola na balabála, balati bilamba ya sexy pe
biloko ya ndenge wana, pe basumúki bátalaka bango, pe ayebi
te ete akweyisami kaka lokola atambolakí mpenza na mobali
yango. Yesu nde alobaki bongo! Yesu alobákí: “Moto nyonso oyo
atali mwasi mpo na kolula ye, asilí kosála ekóbo ná ye na kati
ya motema, pe ekosengela asámba mpo na yango na mokolo ya
kosámbisama.” Ekuke ezalímoké, pe nzela ezalí nkakámpenza!

150 Nayebi ete bozokanisa ete nazalí moto ya makambo makasi.
Nazalí moto ya makambo makasi te! Nazalí ndeko na bino, pe
nalingi bino.
151 Kíma nkanda ezalí koya! Kendé kolela na ekulusu kino
ete motema na yo étóndisama na Molimo na Ye, yango nde
ekosala ete ópésa mokongo na biloko nyonso ya mokili, pe
ótámbola na bosantu liboso na Ye, ná motema oyo ezalí kopela
móto mpo na Ye. Bolingo! Kosengele te. Klisto ezali likambo
ya kosengele te, kosalela Klisto, bolingo nde etindaka basalela
Klisto. Ekotinda yo, ekotindika yo, na ndenge ete kopemela ya
bomoi na yo ekobeta na boyokani elongo na Ye. Na ntango wana
nde okomona lisumu.
152 Pe Alelákí na ntina ya mokili. Esalákí Nzambe mpasi na
ntango ya Nowa, ntango Amonákí mitema. Pe Yesu afandákí
likoló na ngomba, pe Alobákí: “Yelusaleme, Yelusaleme, mbala
boni Nalingaki koyanganisa yo, kasi ntango na yo esili kokoma
pe ndako na bino etikali mpamba.”
153 Ekozala pe bongo na Boyei ya Mwana na Nzambe, mitema
ya bandimi ya solo-solo ebukani. Azalí komona sikasikáwa
ete kolamuka esengelákí kopalangana na mboka oyo. Ekoki
kosalema ndenge nini ná lipinga ya bana makango? Ekoki
kosalema ndenge nini, na ntango, basílá kokweisama mpo na
kobanda?
154 Bokonzi na Nzambe ezalí lokola moto moko abwakákí
monyama na mbu, pe, ntango abendákí yango, azuákí bakóbá,
bakóbá ya mayi, banyoka, magóródó, ná mwa mbisi. Ezalaki
mokano na ye te kozua soko nini, abwakákí yango kaka na
libóngo. Yango nde oyo Nsango-malamu esálaka. Yango nde
oyo Billy Graham, Oral Roberts, ngai moko, ná batei mosúsu
nyonso oyo batéyaka Nsango-malamu, tobwákakà yango kuna,
pe tobendaka yango, “Bango wana, Nkolo.” Kasi nini tosalakà
ntango nyonso? Tokómona ete, liboso ózónga lisusu, basi bazongi
lisusu na kati ya liziba. Ezalí nini? Mpo na kobanda, ezalákí
nango nkóbá. Kokangama na monyama ya Nsango-malamu
ebongolákí ye te. Azalákí kóbá bandá na libandeli. Azalakí kóbá
ya mayi bandá na libandeli. Azalákí nyoka bandá na libandeli.
Azalákí moto ya bilongi mibale liboso ákóta na lingomba.
Azalákí na ye ata na mposa te ya kotika masanga ná masano
ya mbongo, komela makaya pe lokuta, pe moyibi. Akótaki kaka
mpo azalákí kobánga lifelo. Ozali nde komikomisa mpenza moto
na yango, na ntango osali yango. Ya solo. “Ekuke ezalí moke,
pe nzela ezalí nkaká mpenza, pe bato oyo bakomona yango
bazalí moké.”

Tóbondela.
155 Nkolo, oh, meka bozindo na ngai, Nkolo. Sambisa likambo
na ngai sasaipi, Nkolo. Kotika te ete náya liboso na esambiselo
liboso na Yo, sima na koteya boye. Oh, soki eloko moko ya



66 LILOBA LILOBAMI

mbindo ezali kati na ngai, Nkolo, longólá yango, nalombi!
Tomoní mokolo oyo tozalí kobika kati na yango, oyo mibali
pe basi mitema ekomi mabangá. Basili nsóni. Mokolo moko
Olobaká: “Nsóni ezalí ata moké te kati na bana basi ya Siona.”
Bosawa na bango esilá mpenza na lolenge ete bayókakà lisusu
ata nsóni te. E Nkolo, kanisa naino! Pe koyeba ete na ngonga
yango, ntango ezalí se kokoba, bobele na miníti moko to mibale,
pe libebi monéne ekoya, na ntango wana, tika ‘te oyo azalí
mbindo ákóma lisusu mbindo.
156 Nzambe, lamúsá biso nyonso na ntóngó oyo. Ningisá biso,
Nkolo! Tozali komona bilembo komonana. Miso na biso eza
ya kofungwama pe toyebi yango. Tozalí komona ba-milió, ba-
milió, Nkolo, oyo bapesi mokongo pe bakei na bango. Nakómi
komituna, násála nini, násála nini, E Nkolo? Eloko moko ezalí,
Nkolo? Soki ékosenga mateya mingi koleka, mabondelí mingi
koleka, eloko soki nini koleka, sungá ngai, Nkolo, mpo nákoka
komemela bato Nsango oyo. Násala nini? Kasi bazali kokoba
koboya Yango. Ozalí kosala bilembo na Yo minéne pe komonisa
bikamwa na Yo, kasi ata bongo bato bazalí se kokoba. Ezalí
nde mpo Likomi na Yo esengeli kokokisama, ezali ntango oyo
“Motomoko akoki koya epai na Ngai te soki Tata na Ngai abendi
ye te, pe baoyo nyonso Tata apésá Ngai bakoya epai na Ngai”?
NkoloNzambe, sala ete na ntongo oyo bato bálamuka pe bámóna
elembo oyo ya suka mpo na mokili. Nabondeli, Nzambe, ete
Ópésa eloko moko epai na bato.
157 Pambola libota moké oyo bazalí awa na ntóngó oyo. E
Nzambe, bandá na Ndeko Neville, Nkolo. Bikisa nzoto na
ye. Azalí kobela na ntóngó oyo, Nkolo, estomá na ye ezalí
kotungisama. Nasengi ete loboko na Yo oyo ebikisaka ézalà
likoló na ye. Pesa mpíko na molimo na ye.
158 Nzambe, tambola káti na eyanganelo oyo. Mibali pe basi
bazalí awa oyo ntango mosúsu nakotikaláká komona bango
lisusu te kino na mokolo wana ya kosambisama, bongo ekosenga
nazongisa monoko. Kasi natángi Liloba na Yo: “Ekuke ezalí
moké, pe nzela ezalí nkaká mpenza, pe bato oyo bakomona
yango bazalí moké.” E Nkolo, tika ete baoyo bazala “moké”
yango, okolinga yango, Nkolo? Sala yango mpo na moto nyonso
azwami awa.
159 Nabondeli na ndengemoto akoki kobondela. Nkolo, bato oyo
bakoki kosala nyonso mpo na ngai, mpo na kosunga ngai. Soki
nazalaki na nzala, bakoleyisa ngai. Soki nazalaki na mposa na
kazáka, balingaki kosomba yango. Bakoki kosangisa mbongo pe
basombeli ngai motuka, mpo nateya Nsango-malamu. Bakoki
kosala eloko soko nini ya lolenge wana. E Tata, meka milimo
na bango na ntongo oyo, nalombi Yo, pe tika ete bámitala na
bozindo nyonso liboso na Yo. Nayebi te, natii elikya ete moko-
moko na bango azalí kati ya Baponami yango. Tia ngai na kati,
pe, Nkolo. Pe soki ntina moko ezalí kati na ngai oyo ekopekisa



EKUKE EZALI MOKÉ 67

ngai kozala kuna, Nkolo, Ómonisa ngai yango, nakobongisa
yango sika-sikáwa. Nalingi kondimisama mpenza, Nkolo, ete
na ntóngó wana, mobulu ekozala te pembeni na ebale. Nalingi
nakota na mokolo yango. Pe nayebi te ntango yango ekosalema,
ekoki pe kosalema lelo. Boye, sunga ngai náyeba, sunga bato
oyo báyeba.
160 Pe ndenge tozalí komona mitema na biso ezangi komipesa!
Oh, tosepelaka koyoka Liteya ya kitoko na radio, to kokende
na losambo. Tosepelaka na Liteya ya kitoko. Etungisaka na
yango biso te soki koloba na ntina na Yesu na esika moko
boye. Kasi, Nkolo, lisumu ekomi mokumba monéne mpo na
biso, pe ékobimisa biso mpisoli na miso, kokineláká, koleláká pe
kotelemeláká yango, nyonso wana, mbindo oyo ezalí kosalema
na engumba? Nkolo, tika ete Mwanje na Nzambe ámóna yango
epai na biso, pe átia biso elembo. Sala yango, Nkolo.
161 Atako bongo yaka sikawa, Nkolo Yesu, pe bongisámitema na
biso, pe pesa biso bilembo na Yo ya solo-solo ete Yo ozalí kati na
biso, mpo tóyéba ete tozalí koyamba—koyamba elembo ya suka
liboso ete ekeke oyo ésila.
162 Pe tozalí komona makambo ya nsoni, na ntango mibali ya
ekólo oyo bazalí kobika pe kobota bana na basi ya mibali
mosúsu, pe—pe bana mike ya basi na balabála, pe nkama na
nkama bazalí kobengana bango na biteyelo mbula na mbula pe
bana basi ya mike bakomi kobota bana, pe limemiá ezalí te,
pe ndenge basi bázali komipwazoné, bango moko, na komeláká
makaya pe—pemasanga, pe television ná bilokomosúsu oyo ezalí
kobebisa mitó ya bana. E Nkolo, ekoúmela ntango boni? Pe Yo,
Nzambe Mosantu!
163 E Tata, na—nazalí komiyoka ndéngé ete likambo moko
esengeli ésalema noki-noki, Nkolo. Nayebi te eloko nini náloba,
kasi nabondeli, Nkolo, ete Ótia na mitema na biso eloko nini
kosala. Sala makambo yango, Nkolo. Tosengi yango na Nkombo
na Yesu. Amen.
164 Ngonga ekomi pene. Moto nyonso oyo makanisi na ye ezali
kosala, ayebi ete likambo moko elingi kosalema. Moto ata moko
te kati na ndako oyo, oyo azali na makani elongobani, pe ázanga
koyeba etemokili oyo ekoki kokóba na lolenge oyo te.

Tokoki kokóba boye te, baninga. Ezalí na eloko ata moko te,
ngai lokola mokengeli na bino pe ndeko na bino, ezalí ata na
eloko moko te oyo ngai nakoki kokamba bino epai na yango na
ntóngó oyo, libanda na Yesu Klisto. Ezalí nango na eloko moko
te oyo nayebi. Bókanisa naino makambo oyo esílá kosakolama
éte ekokokisama liboso ya Konétolama, nyonso oyo ngai nayebi
esílí kokokisama.
165 Bokoloba: “Bongo elembo ya nyama?” Yango ekoyá na
ntango ya Minyoko. Na ntango wana Lingomba esilá kokende.
Bakosengela kotia bango elembo te, bango basi bakendá,

bomoni. Botiami elembo ezali kosalema nde sikáwa. Botiami
elembo ezalí botálisami polele, elembo yango. Bókíma epai na
Nzambe, bókima epai na Ye noki-noki!
166 Nazalí komituna na ntóngó oyo, wana tozalí kozela awa
mwa miniti moké. Ngai pe nazalí komiyoka lokola bino. Na—
nakoki koyóka ndenge bozalí komiyoka, moko-moko na bino
azalí komeka kokanisa: “E Nzambe, meka ngai na bozindo
mpenza!” Ndenge wana pe nde ngai nazali komiyoka. Nasosoli
ete Mateya ya lolenge oyo, moninga, bato balingaka yango te.
Ókokweisa bango pe ókokwe-…óko—ókokitisa bango na nse.
Moto moko asengeli kosala yango. Nalingaki malamu ézala na
yango moto mosúsu. Kasi soki etángami ete ngai nde násala
yango, soki etindami ngai nde nazala mwasi oyo ya mosala, tika
násala. Soki nazalí…Dawidi alobákí: “Ekozala malamu názala
epanguseli makolo na Ndako ya Nzambe, na esika ya kofanda na
nse ya bahéma ná masumu.” Ya solo. Nyonso oyo Nzambe alingi
ete ósála, sala yango. Koyoka nsóni te. Soki ezalí na…
167 Pe, bóbósana te, nayebi ete ezalí likambo moko monéne.
Bokoloba: “Ndeko Branham, olobi bato mwambe mpamba nde
bakobika?”
168 Nayebi te bato boni bakobika, nazali na makoki ya koyebisa
bino yango te. Kasi nakoloba eloko moko: bakozala moké
mpenza, na mokolo lokola oyo. Bókanisa naino, na mokolo oyo
Ye, bato boni babikakí. Bókanisa mokolo ya Nowa, pe mokolo
ya Lota—Lota, pe na bango nyonso, Alobákí: “Ekozala pe bongo
na boyei ya Mwana na moto, mpamba te, ekuke ezalí moké,
pe nzela ezalí nkaká.” Bomoni, okokota yo moko, ná Ye, esili.
Bomoni? “Pe ekozala bato moké nde bakomona yango.” Bato
boni bandímí ete ezalí Solo ya Nsango-malamu? Yesu Klisto
nde alobákí bongo: “Bato oyo bakomona yango bakozalà moké.”
Bato moké mpenza. Zalá moko kati na bato moké wana. Nayebi
ete ezalí makasi, ezalí matata mpenza. Ezalí pe matata mpo na
ngai koloba yango, ná bolingo ya bomoto oyo nazalí koyoka mpo
na bino, kasi bolingo ya Nzambe ezalí kotinda na makasi ete
náyébisa bino yango.
169 Sikáwa, Molimo Mosantu moko oyo asalákí na ntango ya
Abraham, oyo asalákí na ntango ya Klisto, alakakí ete akozala
awa mpo na kosala ndenge moko. Azalí awa. Sikáwa, soki
nayebisi bino Solo, Nzambe asengeli kotátola Solo yango.
170 Soki nakokisaka maloba na ngai te, nazali moto oyo
natosaka maloba na ngai te. Soki okokisaka maloba na yo te,
ozali moto oyo atosaka maloba na yo te. Sikáwa, nakoki ntango
mosusu kolaka yo eloko moko pe nazangi makoki ya kosala
yango, kasi—kasi nakoya koyebisa yo. Soki nazalí na nyongo na
yo moko boye, pe nazalí kobombana mosika na yo, nazalí moto
ya bilongi mibale. Soki nayei koyebisa yo: “Nazalí na nyongo na
yo, kasi nazangi makoki ya kofuta yo, kasi nakosala na makasi

na ngai nyonso,” na ntango wana yo limbisa ngai pe sunga
ngai. Omoni?

171 Biso nyonso tozalí na nyongo ya Nzambe. Tosengeli kopesa
Ye bomoi na biso. Tózala sembo na likambo yango. Okokende
pe koloba…Koloba te éte: “Ee, tala, naza—naza Presbiterien.
Naza Metodiste. Naza Pantekotiste. Naza Eglise de Dieu. Naza
Nazareen. Naza Pèlerin de la Saintété.” Kokanisaka bongo te!
Ba-milió na bango bakozala na lifelo. Yo zalá Moklisto, kati
na Klisto.

172 Bato boni bakolinga koloba: “Ndeko Branham, kanisa
ngai na libondeli sikáwa, nalingi kotombola yango”? Nzambe
ápambola bino.

173 Nkolo, Omoni maboko na bango. Ngonga yango oyo, Molimo
Mosantu ya nkembo apesi kimia na ndako oyo na ntóngó oyo.
Nazalí koyoka Bozalí na Yo. Nasosoli ete Ozalí awa mpo na
kokokisa Liloba na Yo: “Ngai Nkolo nalóní, pe Nakomwángisela
yango mai butú moi, mpo moto te ábótola yango na loboko na
Ngai.” Otindákí Liloba na Yo mpo ekokisa na ntina, pe Eko—
Ekosengela ésala yango, Nkolo. Makomi elobi ete Ozalí ndenge
moko lobi, lelo, pe libela.

174 Bango bakokáki kondima te, bato ya ntango na Yo bakokáki
kondima te ete Molimo Mosantu azalákí kati na Yo. Pe
Omikómisákí Nzambe (atako Ozalákí Moto), elingi koloba, Yo
ozalákíMwana naNzambe oyo abotamákí na nzela yamongondo
oyo ayákí na mokili kosikola biso na masumu na biso. Pe lokola
bamonákí Molimo ya Nzambe kati na Yo, balukákí bakómisa
yango eloko mosúsu. Pe Olobákí na bango, Nkolo: “Ngai moto
nasalaka misala yango te, ezalí Tata na Ngai oyo afandi kati na
Ngai. Ye nde asálaka misala yango. Soki bobengàki Abraham
‘tata’ na bino. Abraham amonáki mokolo na Ngai.” Na ntembe
te, amonáki yango, ntango atelemaki pembeni na Ye, amonáki
Ye kosala misala yango pe elembo. “Ye amonáki mokolo na
Ngai pe asepelaki.” Alobákí: “Bozalí na libunga, boyebi Makomi
te, Nguya na Nzambe pe te, ndenge Nzambe akokaki kozipa
mongondo, pe aboti Mwana mobali (na mbótámá ya bongondo)
pe afándi Ye moko na litondi ya Nguya na Ye, kati na Moto
moko wana.”

175 Pe ndenge Akokaki kozuaMakila mokowana naNzoto wana
oyo Akabáki lokola mbeka, pe kobulisa libota moko mpo Ye
moko ábika kati na bango, ákoba mosala na Ye kino na suka
na nyonso! E Nzambe, lamúsá bato mpo bámóna yango. Sálá
yango. Bíkísá moto nyonso oyo atomboli loboko. Pétólá mitema
na bango. Nkolo, natomboli maboko na ngai. Pétólá ngai, E
Nkolo. Oyo ezalí ndako ya kosembola. Oyo nde esika tosengelákí
kosukolama. Tika ete Molimo Mosantu ásukola biso na ntóngó
oyo, pe ápétola biso na libebi.

176 Tobondeli, Nkolo, ete moto moko te ábima awa kozanga
kotondisama na Molimo na Yo. Ntango mosúsu kotúntuka moko
te ekomonana libanda na ntango yango esalemi. Kasi, Nkolo,
kota na kati, longola poso ya libanda pe lakisa biso oyo tozalí,
Nkolo. Sala yango. Na nsima tondisa biso na Molimo na Yo, ná
motema oyo ezali sembo pe peto. Pe na ntango ya minyoko pe
ya komekama makasi oyo, Okokoma elengi pe motuya mpenza
mpo na biso wana tozali kokoba elongo, kozeláká mokolo yango.
Wana mpisoli ezalí kotanga na matáma na biso, mpo na masumu
ya engumba, tika eteMolimoMosantu átala biso pe áloba: “Moko
ye wana oyo Nakoki kotia elembo, azalí mwana mobali na Ngai,
azali mwana mwasi na Ngai.” Sala yango, Nkolo. Tika ézwama
kati na biso lelo. Tosengi yango naNkombo naYesu. Amen.

Ntango nakokóma na ebale na nsuka ya
mokolo,

Pe mipepe ya mawa ya suka ekosila kopepa;
Moto moko akozela ngai mpo na kolakisa ngai
nzela,

Nakosengela kokatisa Yolodane ngai moko te.

Nakosengela kokatisa Yolodane ngai moko te,
Yesu akufákí mpo na kolongola masumu na
ngai nyonso;

Ntango nakomona molili, Ye akozela ngai,
Nakosengela kokatisa Yolodane ngai moko te.

177 Nalingi náyeba Ye sikáwa. Simba loboko na ngai, Nkolo
ya motuya, kambá ngai, tika nátélema ngwi. Tika na nátélema
awa ngwi, Nkolo, kotelemela eloko nyonso oyo ezali mabe,
eloko nyonso oyo ezalí komonana mabe. Etali ngai te nini
nani alobi, tika ngai nátélema ngwi, Nkolo. Tango nasili kosala
nyonso oyo nakoki kosala, sungá ngai nátelema ngwi. Simba
loboko na ngai pe benda ngai nákota, Nkolo. Sala eloko moko,
ete nátélema ngwi. Ntango makambo yango ekoya, bozui ya
mokili oyo ná kongala na yango ná nkembo na yango; zipá
miso na ngai na yango, tika ete námonaka bobele Ye oyo
Akufelákí ngai. Soki ekozangisa ngai baninga na ngai nyonso,
soki ekozangisa ngai nyonso oyo nazalí na yango; yango ezalí
na ntina moko te, natiki yango nyonso na etumbelo. Yango
mpenza, tika nátikala sembo. Pe mokolo moko, ntango mpema
ya suka ekobima na elongi na ngai, pe nayebí ete motema na
ngai elingi kokata pe mikolo na ngai esili, ntango na ngai esilí
pe dossier na ngai ekangami, nalingi kokatisa Yolodene ngai
moko te. Akozala wana. Iyo. Ntango nakomona molili, Akozala
wana kozelàká ngai, Ekosenga te nákatisa Yolodene ngai moko.
Soki nakozwa ngámbo na Ye sikáwa, Ye akozua ngámbo na
ngai na ntango wana. Nakobika mpo na Ye Oyo akufelákí ngai,
ndenge bomoi na ngai ekokoma na esengo solo. Ndenge wana
nde nalingi kozala.

178 Nabanzi babeli bazalí awa. Akabolákí bakalati?
Nabosanákí. Bakabolákí bakalati? Bakalati ekabolamákí? Moto
moko bazuákí kalati ya mabondeli? Te.
179 Nazalí bobele kozela Molimo Mosantu. Soki bokoki bobele
kondima, bózala bobele na kondima, bótia ntembe te. Soki
Nzambe akomonisa ngai bampasi na bino…Ézala likambo
nini, ngai nayebi te; soki otomboli loboko na yo, oyebi ngai
te pe ngai nayebi yo te. Boye soki Nzambe atalisi yango awa,
bokondima ete ezaláki se Mwanje moko oyo amemáki Nsango
liboso ya libeli kuna, ete ekozala se Mwanje moko wana nde
azali komena yango sasaipi liboso ya libebi mosúsu. Bokondima
yango? Soki bokondima, bótómbola maboko. Malamu. Malamu,
tika ete Nzambe ásala yango.
180 Afandi pembeni na ngai. Mosúsu pe afandi pembeni na ngai,
ezalí Madame Snyder awa, to Madame Murphy oyo awa, yango
nde nkombo na ye, afandi awa. Nayebi bango.
181 Nayebi mobali oyo te, azalí mopaya po na ngai. Kasi Nzambe
ayebi ye. Soki Nzambe akotalisa yango sikáwa, boni kati na bino
bayebi ete ezalí te…
182 Bótála ngai te. Na, nazalí moútá moko ya Kentucky, eloko
mosusu te. Na—natángá na ngai ata kutu te, mwa moké kaka,
mpo—mpo nakoma nkombo na ngai. Kasi ezalí na eloko moko
oyo nayebi mpenza, nayebi Ye. Pe yango, yango nde—yango
nde nyonso oyo nalukaka koyeba. Sikáwa, bó—bókipé na bino
grammaire na ngai te.
183 Pe bokokanisa mbala mosúsu ‘te liteya na ngai ya ntóngó
oyo ezalákí mpenza libanda na molongo pe nyonso wana, bótiya
yango na alima ná Biblia mpe bokomona soki ezangi kozala na
molongomoko te. Tala soki etaleli ya bondoki ezali na alima te ya
eloko oyo okani kobeta na ntango—na ntango otandi yangowana.
Kokokanisa yango na makanisi na yo moko te, kasi kokánísá
yango na oyo Ye alobi. “Ekuke ezalí moké, pe nzela ezalí nkaká,
pe bato oyo bakomona yango bazalí moké; mpamba te nzela
oyo efungwámá ememaka na libebi, pe ekuke ezali monéne, pe
bato oyo bakokota kuna bazalí mingi,” ba-milió na ba-milió
ya bato bakokota kuna. Ekozala ntango mosúsu moko kati
na milió nde ndenge ekozala. Yango mpenza. Yango nde oyo
Alobákí. Sikáwa, Atikálá kopesàmotangowana te, kasi Alobákí:
“Ndenge esalemaká na ntango ya Nowa, bato mwambe. Ndenge
esalemaká na ntango ya Sodoma, misato.” Na mokili mobimba,
batomisato babikákí, namóto. Ekosalema pe bongo!
184 Sikáwa, soki moto ya molimo mpenza azalí, nalingi bótála
mobali oyo afandi awa, azalí ntango nyonso kotala ngai.
Atombolákí loboko na ye, nayebi ye te; namóná ye te, pe nayebi
likambo ata moko na ntina na ye te. Afandi kaka wana pe
azalí kotala ngai. Kasi, bomoni, azalí kosala ‘te ésimba, azalí
kobondela. Sikáwa, ezalí ya solo. Sikáwa, soki Nkolo akolinga

koyebisa ngai…Mobali yango afandi kuna mosika na ngai,
pe oyo nde mbala ya liboso tokutani, ye wana afandi kuna.
Soki Nkolo akolinga komonisa ngai oyo ye—oyo ye…Ngai na—
nakoki kobikisa ye te. Ngai te, nakoki kosala yango te, mpo
Nzambe asílá kosala yango. Kasi ekoki komatisa kondima na
bino. Moto nyonso amona sikáwa, Azalí awa, kakaMolimomoko
wana. Pe bóbósana te, Yesu Alakákí likambo oyo, liboso ntango
ya suka. Ezalaka ntango nyonso elembo ya suka.

185 Mokolo mosusu wana, ngai ná Leo tofandákí na balabála,
ná bamosúsu kati na biso, tozalákí kosolola. Pe nazalí ntango
nyonso komiyoka kati na ngai ete mbongwana moko ezalí koya,
mbongwana moko ezalí koya. Ntango tolobelákí likambo yango,
ekozala mbongwana kati na lotómo na ngai te, mpo ekoki lisusu
koya te, kasi ekozala nde mbongwana kati na ngai. Nazalakà
ntango nyonso na botaú pe natikakà bato bákamba ngai pe
bátámbwisa ngai, bátínda ngai awa boye pe kuna boye. Soki
nasalakà likambo moko Nkolo alobáká na ngai násála eleki
ntangomolai, nalingákí kozala namindondo oyo nazalí na yango
lelo te. Póso ezalí koya, nakokende libanda ya engumba mpo
názala ngai moko ná Nzambe. Iyo, mesié. Na—nasengeli koyoka
oyo kouta Likoló. Naboyi kozala na botaú, nalingi natelema ngwi
namakambo ngai moko nandimisamá na yango.

186 Mobali yango, Ezalí kokoba kozónga epai na ye, afandi
kuna na suka, mpamba te mobali yango azali kondima, azali
kondima sasaipi. Natambwisi miso na liyangani bisika nyonso,
kasi ezongi kaka epai ya mobali yango. Azalí na bosenga, azalí
na mokumba, kasi mokumba yango ezalí mpo na moto mosúsu.
Ezali ya solo. Ozalí kobondela mpo na moto mosúsu. Ozalí
kokanisa moto mosúsu na motema na yo. Ezali ya solo, boye
te? Azalí moninga na yo. Soki nayebisi yo nini ezalí kotungisa
moninga yango, okondima ete nazalí mosali na Nzambe? Ezalí
likambo ya milángwa. Ezalí ya solo. Soki ezalí ya solo, tombola
loboko na yo.

187 Bondimi? Moto moko na ngámbo oyo atombolákí loboko,
mwasi moko awa na sima, moto moko. Iyo. Iyo. Oyebi ngai
te? Nazalí mopaya epai na bino nyonso? Nayebi bino te, kasi
Nzambe ayebi bino. Bondimi yango? Soki Nzambe akotálisa ngai
nini ezalí na motema na yo, okondima ete nazalí mosali na Ye?
Mamamoké, likambo ezalí kotungisa yo ezalí nde bebé oyo wana
kuna. Ezalí ya solo. Bebé yango azalí na eczema na elongi na ye.
Monganga akoki kosalisa eloko moko te na ntina na yango. Ozalí
mopaya awa, yo ná molingami na yo oyo afandi wana. Ondimi
ete Nzambe akoki koyebisa ngai banani bino bozalí to esika
nini bouti? Ondimi yango? Okolinga koyamba lobiko ya bebé na
yo soki Asali yango? [Mwasi alobi: “Iyo.”—Ed.] Malamu, bokoki
kozónga na Somerset, na Kentucky, epai bouti. Pe bóndima ete
akobika, eczema na yo ekotika bebé soki bokoki kondima yango.

188 Ntango nalobaki nkombo wana, moto moko ya kotelema
kuna na nsima na eyanganelo, auti na Somerset, na Kentucky,
azalákí kobondela, azalí na maládi ya motema. Bondimi ete
Nzambe akobikisa ye? Soki ondimi yango na motema na yo
mobimba, pe ondimi ete Nzambe akobikisa pe akopesa ye nzoto
kólóngónó.
189 Tala, awa, nabanzi loboko ya moto moko etombwamákí na
ngámbo oyo, na ngámbo oyo, azalí mwasi. Iyo, namonákí loboko
na yo. Oyebi ngai te, madame? Ngai nayebi yo te. Tokútáná te.
Ondimi ete nazalí mosali na Ye? [Mwasi yango alobi: “Iyo.”—Ed.]
Ondimi? Ozalí na mokumba moko na motema na yo, to likambo
moko. Ondimi ete soki Nzambe amonisi ngai yango, ondimi ete
Ezalí Molimo moko waná oyo ezalákí kati na Klisto? Mobali na
yo oyo afandi kuna, ye pe andimi bongo? Okondima bongo pe?
Ezalímpo namwana na yo yamoke yamwasi oyo afandi pembeni
na yo kuna. Ya solo, azalí na cancer. Kasi ondimi ete Nzambe
akobikisa ye? Soki ondimi, tombola loboko. Malamu, tia maboko
na yo likoló ya mwana yango.
190 Nkolo Yesu, wanaMolimo na Yo Ezalí awa, napameli molimo
mabe oyo ezalí koboma mwana oyo. Na nzela ya kondima, natié
Makila ya Yesu Klisto na kati-kati ya mobomi wana pe mwana
oyo. Tika ye ábika. Amen.
191 Bondimela Nzambe. Bótia ntembe te. “Soki okoki kondima,
nyonso ekoki kosalema.” Soki bokoki kondima, nyonso ekoki
kosalema. Na ndenge esengeli mpenza.
192 Moto mosúsu kuna na sima atombolákí loboko, na esika
moko boye, yo, madame oyo kuna na suka. Ondimi ete nazalí
mosali na Nzambe? Nayebi yo te, oyebi pe ngai te. Ondimi
ete Nzambe akoki komonisa ngai mpasi na yo? Okoyamba
Yesu lokola Mobikisi to Mopesi na yo, ézala eloko nini—ézala
eloko nini…? Okondima yango na ntango wana? Malamu, boye
kolemba nzoto wana ya koúta na misisa ya moto oyo ozalaka na
yango, yango nde ozalaki na yango. Soki ezalí ya solo, telema,
soki ezalí ya solo, mpo bato bámóna ete ezalí ya solo. Malamu,
ekotika yo sikáwa. Zónga na ndako pe yoka malamu. Nzambe
ápambola yo.

Yo pe outi na Kentucky. Uh-huh, ezalí ya solo.
193 Madame oyo afandi pembeni na yo, auti ye pe na Kentucky.
Ye pe, aúti. Nayebi yo te, boye te? Kasi nakoki koyebisa yo ete
ozalí na eloko moko oyo ezalí kotambola malamu te kati na yo.
Soki nakoki koyebisa yo eloko oyo ezalí kotambola malamu te
kati na yo, okoyamba Klisto lokola Mobikisi ya nzoto na yo?
Ezalí na lokéto na yo. Soki ezalí ya solo, tombola loboko, likoló
mpenza mpo bato bámóna. Malamu, zónga na ndako sikáwa,
ekotika yo. Kondima na yo ebikisi yo.

Natindi bino ete bondima. Natindi kondima na bino ete
éndima.

194 Madame moko afandi awa, azalí kobondela, azali na
muswále na elongi na ye. Nayebi yo te. Nzambe nde ayebi yo.
Outi na Joliet, na Illinois, pe ozalí na tumeur. Ezalí mpenza
bongo. Bokoki komituna…(Iyo, ye—ye nde mwasi oyo Rosella
ayei na ye. Ya solo. Bozela, ayebisákí ngai yango, kasi ayebákí
te ete nayeba mwasi yango soko moke te. Ya solo. Esalemi kaka
ete kondima ya mwasi yango ezalákí monéne.) Nakoyebisa yo
likambo moko oyo o—oyebi ete nayebi yango te. Ozalí kobondela
mpo na mwana oyo afandi awa na suka ya kiti, azalí kobela.
Azalí mwana na yo. Ya solo. Amen. Oyebi ete nayebákí oyo
wana te.
195 Tala Yango oyo, Ezalí Molimo Mosantu! Bondimi Yango?
Boyambi Yango? Boye soki ezalí bongo, oyo nalobi na ntina ya
“Ekuke ezalí moké, pe nzela ezalí nkaká” ezalí ya solo. Yesu
Klisto,Mwana naNzambe, azalí awa sikáwa.Molimo yaNzambe
na bomoi ezalí awa. Bondimi Yango? Boye, mpo na koyebisa bino
ete nazalai moto oyo akoki kobikisa te, nazali mobikisi te, kasi
Molimo na Nzambe nde eponákí ngai kaka mpo na komimonisa
Ye moko. Natángá te. Nazalí na boyebi ya eloko moko te. Kasi
ezali Molimo na Ye nde esalaka yango, bomoni, pe Alingi bóyeba
ete nalobeli bino Solo.
196 Oyo ezali Solo, ete Yesu Klisto abikisi bino nyonso sikáwa
soki bokoki kondima yango. Sikáwa kaka ndenge…Soki
Esalákí na Kingstone, epai wapi ba-missionnaire, to baoyo
bazalí kuna, bamonákí Yango kosala na Kingstone, bankóto ya
bato babikákí, mpo na nini Ekosala te awa na Amerika oyo,
epai oyo tozali na makambo ndenge ezalí sikáwa? Mpo na nini
tokoki kondima yango te? Mpo tozalí kokoká kokatisa mwa mai
ya makasi wana kuna te. Bondimi yango? Bótómbola maboko
na bino.
197 Sikáwa, kaka maboko wana, tiela yango moto oyo afandi
pembeni na yo, tika ete ngai nakobondela mpo na ye longwa
na esika oyo, pe kotia lisusu ntembe te na motema na yo, oyo
ekosukisa yango.
198 Oh! la la! Ndeko Neville! Ndenge nazalákí na mposa
mpenza, ndenge nabondelákí mpenza, ndenge na…Mbala
mususu bokokanisa ete nabeli mwa liboma; nabeli te. Nayebi
mpenza epai nazalí. Soki káka nakokoka kososolisa bino mwa
eloko moké oyo! Bozalí kososola ete Yesu Klisto, Mwana na
Nzambe, azali awa elongo na bato na ntóngó oyo, sika-sikawa,
Azalí awa sika-sikáwa, Azalí komitalisa?

Ee, okoloba: “Ndeko Branham, yomoto olobi yango.”
199 Nalobi yango ndenge nini? Nayebi yo te. Mwasi mosúsu azalí
na tuberculose. Obiki, ndekomwasi. Ápambola yo. Limbisa ngai,
ozalákí nde kobondela mpo namwasi moko azalí na tuberculose,
mpo mwasi yango azalí na suki ya pembe. Iyo. Malamu, ndima
yango. Malamu. Azalí awa. Ezalí nde Bozalí na Ye.

200 Sikáwa, tala oyo Ye alobaki: “Bilembo oyo ekozala na baoyo
bakondima. Soki batieli babeli maboko, bakobika.” Ndenge nini
Ye akoki kokosa? Bomoni, etali Ye te, etali ngai te, etali nde bino.
Sikawa bino bóndima.
201 Nazalí sika kotala mwa mwasi moko afandi kuna na sima,
azalí na kondima mingi. Ye ná mobali na ye bauti kondimela
Nkolo sika. Afandí awa na liyangani oyo, azalákí na hernie,
oyo monganga alingákí apasola liboso, pe bebe na ye akomákí
pene ya kobótama. Pe monganga alingaki asala ye lipaso sima
na yango, kasi bebé yango abotamákí pe bazalí lisusu komona
hernie yango te. Nyonso elimwe. Bomoni?Mpo na nini? Afandákí
na ye kaka lokola…Atikálá komata ata awa na etumbelo te.
Afandákí kaka wana na sima pe andimákí yango. Ezalí bongo,
Madame Green, nabanza ezalí ye, kuna na sima? Ezalí ya
solo. Bomoni loboko na ye? Monganga ákokoka lisusu komona
hernie yango te, nyonso elimwe. Mpo na nini? Andimákí yango,
atelemaki ngwi pe alobákí: “Ezalí ya solo!”
202 Sikáwa bino pe bósala ndenge wana, pe mpasi nyonso bozalí
na yango ekosenga esila. Nzambe, Oyo akoki—Oyo akoki kotinda
Eloko moko na nzoto ya moto, kino ébeta elímá ya ngenge ya
nyoka oyo ezalákí na kati ya lokolo ya mobali wana, na ngenge,
mpo na koboma ye, bongo kokoka kokanga yango pe koboma
yango sewanambalamoko, koleka boni Ye akoki kobomamaládi
kati na nzoto na bino. Mpamba te, mobali wana azalákí nampasi
pe asengelákí na lisungi. Yo pe osengeli na yango. Soki ozui
yango te, okokufa.
203 Sikáwa bótika maboko na bino ezala kaka bamoko likoló ya
bamosúsu. Kobondela mpo na yo moko te, bóndélá mpo na moto
oyo azalí pembeni na yo. Ki-Boklisto ezalaka nde bongo.
204 Yekola likambo oyo, yekola likambo oyo, ete, ndenge okosálà
epai na bato mosúsu, osali yango nde epai na Klisto. Ntango
ozalí malamu epai na moto mosúsu, ozalí molamu epai na Klisto
nde. Soki onyokoli moto mosúsu, ozalí nde konyokola Klisto.
Oh! la la!
205 Oh, soki nakokákí bobele kopesa bino yango, soki nakokákí
ata kosala ete bato bámona yango, oyo nazalí komona pe ndenge
nazalí komiyoka, pe oyo nayebi ete ezalí kosalema sikáwa,
bomoni. Ndenge Klisto azalí kotindika, sima ya Liteya ya ntóngó
oyo, mpo ékóta mpenza na mitema ya bato pe ékela eloko moko
kuna na kati; kotúntuka te, koningana te (eyaka elongo na
yango), kasi mpo ékela kondima moko kuna oyo ekúfaka te oyo
ekoloba te, ekotikela moyini ata eteni moké te.
206 Sikáwa, Akoyoka libondeli na ngai, Akoyoka oyo ya bino.
Sika bóbóndela bamoko mpo na bamosúsu, wana nazalí
kobondela mpo na bino nyonso.
207 E Nkolo, ngonga ya motuya monene oyo, tososoli ete oyo
ekotalisa bokeseni kati na kufa pe bomoi, mpo na bato mingi. Pe

nazalí kolénga Liboso na Yo, mpamba te nayebi, Nkolo Nzambe,
ete nasengeli kobondela na motema na ngai mobimba. Nasosoli
ete, ata soki esalemi etemoto atamoko te ya bokono ázala awa na
miníti mitano oyo ezalí kolanda, ete moto nyonso awa akososola
ete Yo ozalí awa. Bango oyo batelemi na ntóngó oyo, Nkolo. Tika
baoyo batombolà maboko na bango, baoyo bayebákí ete nayebi
bango te, pe ata eloko moko te oyo etali bango. Kasi Molimo na
Yo Ayebi bango. Oyebi sekelé ya mitema na bango, koleka boni
Oyebi bampasi na bango peminyoko na bango! Boye, Nkolo, tika
ete ésalema lelo, tika ete ésalema ata sikáwa ete Molimo na Yo
ésimba nzoto na bango oyo ezali na bokono. Sala yango, Nkolo.
Bazalí kobondela bamokompo na bamosúsu.
208 Pe nabondeli, Nzambe Molingami, ete Molimo Mosantu
ákomisa yango solo mpenza epai na bango, na lolenge ete
bakotiya lisusu ntembe na yango te. Pe bokono mosúsu ezalí,
Nkolo, oyo ezali mpenza monene koleka bokono ya nzoto
oyo, ezalí bokono ya molimo. Tika ete motema moko moko
éfungwama.
209 Nkolo, ndenge nini ekoki kosalema ete Ozalaki kuna,
pembeni ya Abraham, pe Osalaki se likambo moko oyo, Olobáki
na Sara oyo azalaki na “sima” na Yo, ndenge Likomi elobi, “kuna
na kati ya hema, asekákí,” pe Oyebisákí ye yango. Pe Abraham
asosolákí ete ezalákí Elohim, Nzambe monéne. Sima na miníti
moké Olimwákí liboso na ye.
210 Pe, Nkolo, ntango Yesu atelemákí kuna pe asalákí likambo
moko oyo, pe Alobákí: “Bobengaki Abraham ‘tata’ na bino, pe
lisusu bolobi ete boyebi Makomi.” Alobákí: “Bozalí na libunga,
mpamba te boyebi Makomi te na Nguya ya Nzambe pe te.” Pe
babengákí Ye “Belezebula”.
211 Kasi Olakákí ete na mikolo ya suka Okosopa lisusu Molimo
na Yo. Mosakoli alobákí: “Na ntango ya mpokwa Pole ekozala.”
Pe biso oyo.
212 Wana mokili ya mbindo oyo ezalí kotengatenga na kiló
ya masumu, lokola molángwi masanga oyo azalí kozónga na
ndako na butú, kala mingi te ekopanzana, ata putulú ya
volcan, ekotikala mpenza te. Pe tozalí komona ndenge ntango
ezalí koleka.
213 E Nzambe, longola ntembe nyonso kati na biso. Kotisa biso
na kati ya cycle yango sikáwa. Yaka, Molimo Mosantu. Fungólá
mapapú na Yo minéne, mitándá likoló na mwa eyanganelo ya
bato oyo sikáwa, pe Ómitondisa meké kati na mitema na bango,
pe sala ete báyéba ete Ozali kati na Bozalí ya Bonzambe, oyo
ezali Yo: “Nazalí YaweOyo abikisakamaládi na bino nyonso.” Pe
tika ete Bozalí na Yo ésála likambo moko na mitema na bango,
oyo ekosala ete bábima awa, na ntóngó oyo, kondimáká na nyoso
oyo ezalí kati na bango. Pe tika ete mobéli pe moto na mpasi
nyonso ábika.



EKUKE EZALI MOKÉ 77

214 Mpamba te, lokola mosali na Yo, natelemi pe napámeli
milimomabe nyonso, napámeli bokono, napámeli Satana.
215 Olóngami, pe ozalí na yo kaka mokosi ya mpamba. Pe tozalí
kotálisa yo yango polele na ntóngó oyo, na Nkombo na Yesu
Klisto. Pe lokola mosali na Ye, oyo ateyaka Liloba na Ye pe
ayebisaka bato Solo, ete bámisémbola pe bámitia na molongo
na Liloba na Nzambe, napámeli yo, Satana, na Nkombo na Yesu
Klisto. Longwa na moto moko moko awa oyo bauti mosika pe
oyo bauti pembeni, mpo babikisama na nzoto. Bimá kati na
eyánganelo oyo pe kati na bato oyo. Napesi yo mitíndo na nzela
ya Nzambe na bomoi. Pe Biblia elobi: “Libondeli ya etingya,
ya moyéngebene ezalaka na nguya mpenza.” Pe bayéngebene
mingi batié maboko na bango likoló ya babeli, awa na ntóngó
oyo. Oh, Satana, olingaki ete bákanisà ete ezalákí ngai, bongo
ózwa nkembo kouta na bango. Kasi ezalí nde kondima na bango
epai na Nzambe, pe, bandimeli Nzambe! Pe otindami kobima,
na nzela na kondima na bango. Na boye kanga bisaka na yo pe
longwá awa, kendé kuna libanda na mokili ya molili na esika
oyo ezali mpo na yo. Napámeli yo, na Nkombo na Yesu Klisto,
na nzela ya bokonzi ya Biblia ya Nzambe, na etinda na ngai na
nzela ya Mwanje. Sikáwa kende, na Nkombo na Yesu Klisto, pe
tika bango bázala na bonsomi. Amen.
216 Bondimi, na motema mobimba, ete bobiki na bokono?
Tombola loboko, loba: “Nayambi Yesu Klisto sikáwa lokola
Mobikisi ya nzoto na ngai. Molili nyonso etiki ngai. Nayambi Ye
sikáwa na litondi ya nguya na Ye, na kopambolama ya Bozalí na
Ye. Nayambi Ye.”

Kondima na ngai etalí likoló epai na Yo,
Yo Mwana-mpate ya Kalvari,
Nzambe Mobikisi;
Sikáwa yoka ngai wana nazalí kobondela,
Longola masumu na ngai nyonso,
Kotika te ete nábunga lisusu
Mosika na Yo.

Sikáwa tótómbola maboko na bopolo nyonso epai na Ye
sikáwa.

Wana na bomoi nakotambola na banzela ya
molili,

Pe mawa ezingi ngai,
Yo zala Mokambi na ngai (E Nzambe);
Tinda ete molili ékóma pole,
Longola nsomo pe kobanga nyonso,
kotika te ete nábúnga lisusu
Mosika na Yo.

[Ndeko Branham abandi koyemba na mongongo ya nse,
Kondima Na Ngai Etalí Likoló Epai Na Yo.—Ed.]…ngolu
monéne! 

